E D I T O R I A L

Tregu virtual i votës

Fushata elektorale po shkon drejt kulmit të saj. Bie në sy interesi i madh i qytetarëve shqiptarë për atë çka ndodh në salla, sheshe apo edhe në ekranin e vogël. Deri tani indiferenca ndaj zgjedhjeve politike është gati e papërfillshme. Ndoshta qytetarët e papunë e shohin fushatën elektorale si një punësim sezonal, apo si një spektakël ku mund të shtysh ca nga orët e ditës së gjatë. 

Sekserët janë shfaqur edhe në këtë fushatë. Me lista në dorë u afrohen kandidatëve për deputetë, zyrave partiake dhe ofrojnë ndihmën e tyre “të pakursyer”. Premtojnë vota në këmbim të ca parave. Ata sillen në tregun politik si në një pazar, ku gjithëçka shitet e blihet. Madje ky treg ka edhe xhambazët e vet politikë, të cilët shesin dy, tre herë të njëjtën votë apo grup votash. “Hallexhinjtë” që blenë janë kandidatë për deputetë, të cilët shohin ëndërra me parlament dhe rroga 2 milionëshe. Këto vota virtuale shiten disa herë dhe te disa kandidatë. Qëllon që 50 vota të lagjes x i kanë  “blerë” 7 kandidatë të majtë dhe një kandidat i së djathtës që konkuron vetëm. Të gjithë i kanë  futur në xhep këto vota virtuale dhe ndihen të sigurtë për datën 4 korrik. Shitësi mund të qëllojë që të jetë i njëjti person me ngjyrë, ose persona të ndryshëm. 

Në këtë treg informal janë të gjithë elementët e firmës piramidale të Sudes. Të gjithë qytetarët shqiptarë me Suden gati prekën ëndërrën e të qënit milioner, tani po prekin ëndërrën të qënit deputet. Skema është krejt e njëjtë. Fut tre dhe merr nëntë. Por ka edhe një treg të vërtetë votash. Individë të pavetdijshëm për vlerën e votës së tyre e kanë nxjerrë atë në treg për 10 mijë lekë të vjetra, për gjysëm thesi miell. Ky është fenomeni më trishtues i këtyre zgjedhjeve. Kandidati për deputet që nuk u kujdes gjatë katër viteve për nxjerrjen nga varfëria të banorëve të zonës së tij, shkon dhe pyet shitësit për shifrat e ushqimeve veresie. Pastaj thërret menaxherin e tij dhe i kërkon të shlyejë ushqimet veresie të votuesve. Vota u shit për një muaj ushqime të dyqani i lagjes. Banorit i ndrit nuri nga lumturia. E flaku tej varfërinë për këtë muaj. Mbeten 47 muaj të tjerë për të blerë ushqime veresie, deri në zgjedhjet  e ardhshme pas 4 vitesh. Ajo votë mund të merrte vlerën e ndryshimit të jetës së këtij qytetari nëse do të përdorej ndryshe. Këtu dallojmë qartë nga qytetari evropian, i cili ka respekt për votën e tij, ka dijeni forcën dhe vlerën e madhe të saj, kur ajo bashkohet për të ndryshuar jetën e tij dhe të gjithë komunitetit. Herë- herë kjo fushatë i ngjan pazarit të tmerrshëm të Goricës, të shtunave ku të gjithë shesin dhe të gjithë blejnë një mall të varfër që nuk ua ndryshon aspak jetën e përditshme, jetën e mëzitshme. Yzedin Hima

Ndershmëri, përkushtim 

e profesionalizëm ndaj banorëve të zonës 75

Intervistë me  Dritan Haznedarin, kandidat për deputet i opozitës në zonën elektorale 75

Ju do te kandidoni per here te pare. A do te thote gje ky fakt per ju?

Eshte nje vleresim qe PD, strukturat e saj me bejne duke me besuar kandidimin ne kete  zone. Ky fakt nuk eshte nje surprize per mua, por nje rrjedhim i natyrshem i aktivitetit tim politik. Kam qene ne vitin 90-91 anetar aktiv i levizjes studentore, nje levizje qe rrezatonte vokacionin perendimor, jo vetem te brezit tone, por te pjeses me te madhe te popullit, nje levizje me objektivin kryesor te saj: “Ta bejme Shqiperine si gjithe Europa”, ende te parealizuar.

Sot pas 15 vitesh, mendoj se eshte koha kur çdo qytetar duhet te marre persiper pergjegjesi, pergjegjesi per te ndryshuar ate ç’ka po na e ben perdite e me te larget integrimin tone ne Evrope


Pse kandidoni pikerisht ne zonen 75?

Per mua si kryetar i Deges se PD-se Berat kandidimi do te ishte nder ne çdo zone qe mund te vendoste Keshilli Kombetar i PD-se, megjithate, pertej ketij  vleresimi parimor dhe te sinqerte, do te thosha se vendimi i ketij forumi rrezonon plotesisht me ambicien dhe deshiren time. Zona 75 ka shume probleme ekonomike, sociale dhe infrastrukturore, ka nje shtrirje te madhe dhe te larmishme ne reliev. 


Nga pikepamja e përvojës politike eshte padyshim zona qe te ballafaqon me larmine me te madhe te problematikes qe qeverisja socialiste ka krijuar ne keto tete vite, probleme qe fillojne ne qytet dhe perfundojne ne fshatra te thella malore, por po kaq i madh dhe insistues do te jete vullneti im ne funksion te zgjidhjeve që kerkojne  banoret e kesaj zone 


Cilat kane qene te ardhurat tuaja ekonomike per vitin 2004?


Te ardhurat e mija jane modeste, por per mua ashtu si per çdo shqiptar keto te ardhura  mund te ishin shume me te mira, nese do te kishim nje qeverisje me te pergjegjeshme dhe nje shperndarje me te drejte te pasurise kombetare. Korrupsioni dhe monopolet e shtetareve “hane” perdite te ardhurat tona dhe kjo ndihet e shihet qarte.


Cilat jane tri problemet me te rendesishme ne vend, qe kerkojne zgjidhje?

Si del edhe nga pyetja juaj, ne kete vend, ne fakt ka shume probleme. Por une do te perpiqem te perqendrohem te tri me te rendesishmet, (problemet te gjitha jane te rendesishme), duke patur parasysh gjithashtu edhe shtrirjen e zones 75 ne qytet dhe fshatra siç eshte edhe gjithe Shqiperia.


1-Nje nga problemet eshte papunesia. Si pjesa e qytetit, ashtu edhe ne  tri komunat papunesia eshte ne nivele te larta. Kur flas per punesimin, nuk kam parasysh vetem punesimin ne administratën publike,por kam gjithashtu parasysh edhe sektorin privat, ku perfshihet edhe vetëpunesimi ose biznesi i vogel dhe i mesem.


Nuk ka patur nje politike te qarte ose, me saktë, nuk ka patur fare per inkurajimin apo kreditimin e bizneseve te vogla qofte ne qytet, apo ne fshat me bujqesine.


Nje pjese e konsiderueshme e banoreve te kesaj zone si kudo ne kete vend, shohin si zgjidhje te vetme emigracionin dhe jo punesimin apo vetëpunesimin ne Shqiperi.


Kjo situate  gjithashtu eshte e lidhur edhe me infrastrukturen e keqe si ne fshat, po ashtu edhe ne qytet, eshte e lidhur me taksat e larta per biznesin e vogel dhe te mesem, apo me monopolet qe po i zene frymen ekonomise sone


2-Nje tjeter problem mbeten  shërbimet publike. Ato janë të krahasueshme me vendet e botës së tretë. Kam parasysh ketu, shkollat, spitalin (sistemin shendetesor), sherbimin e administrates publike 


3-Problem eshte edhe mungesa e besimit ne disa raste edhe shpreses qe ky vend do te behet nje dite. Besimi qe ky sistem korruptiv dhe i paafte i instaluar me se pari ne zyren e Kryeministrit duke zbritur mandej ne baze te piramides se pushtetit, do te marre fund.


Besim dhe shprese qe femijet tane do ta kene te ardhmen e sigurte ne Shqiperi, do te shkollohen mire ne shkollat dhe Universitetet Shqiptare .


Besim dhe shprese qe si shqiptare nuk do te jemi delja e zeze ne Ballkan apo Evrope per sa i takon nivelit te larte te korrupsionit apo perzierjes se krimit me qeverinë, etj.


Eshte shume e rendesishme te kuptohet qe njerezit mund te  besojne se gjerat do te ndryshojne per mire ne Shqiperi, atehere kur liderët e ketij vendi te tregojne  integritet dhe sinqeritet ne punen per te ardhmen e tij.


Po ne zonen tuaj, cilat jane keto tri probleme?

Edhe ne zone 75 jane problemet qe thame me larte, por kjo e reduktuar ne nivel vendor.


Pse mendoni se banoret e 
zones 75 do te votojne per ju?


Mendoj se do te me votojne, sepse problemet e tyre jane edhe problemet e mia. Une jam pjese e kesaj shoqerie, lindur edhe rritur ne Berat. E njoh Beratin edhe kur nuk ka drita, uji, rruge, etj. Do ta njoh edhe kur nuk do t’i kete keto probleme.


Kuptoj mire trishtimin dhe boshllekun ne syte dhe shpirtin e nje te papuni, apo te atij qe ka marre ushqime me liste, kuptoj edhe trishtimin e atij qe nuk i merr vleren djerses se tij.


Berati, por edhe banoret e Lapardhase, Lumasit apo Roshnikut duan qe kjo situate te ndryshoje dhe shume shpejt madje.


Personalisht kuptoj dhe vleresoj drejt vleren qe ka ndershmeria, integriteti, morali, une siguroj qe banoret e kesaj zone do t’i ndiejne dhe do ti shohin keto tek une,ne angazhimin dhe punen time.


A i njihni te gjithe kandidatet e zones 75?

Jo te gjithe.


Mund te tregoni tri premtimet per zonen tuaj?


Perpjekje per t’i dhene zgjidhje disa prej problemeve qe diskutuam me siper.


Zgjidhjen e problemeve te punesimit ne lagjet e qytetit ne kuader te politikave stimuluese qe do te ndjeke shteti ne marredhenie me biznesin.


Zgjidhjen e problemeve infrastrukturore duke u ndalur te sistemim –asfaltim i shesheve dhe rrugicave, pasi te jete perfunduar rrjeti inxhinierik ne lagjen “Çlirim” dhe “Barrikade”.


Mbeshtetje fermerit me politika te qarta qeveritare , nxitja e prodhimit vendas nepermjet ngritjes dhe zhvillimit te nje qendre grumbullimi dhe marketingu ne zonen e Lapardha -  Lumas dhe po ky aks rrugor do te jete prioritet i pare i vitit te pare te mandatit.


Në qoftë se fitonit mandatin e deputetit, cilin ligj do te propozonit  te parin per miratim ne parlament?

Rikonceptimin e ligjit per konfliktin e interesit si dhe nje pakete ligjore antikorrupsion, e cila duhet te parashikoje masa te forta shtrenguese ndaj zyrtareve te çdo niveli qe ekzekutojne ate si akt.


Cili do te jete me pak fjale thelbi i fushates suaj elektorale?

Thelbi i fushates sime do te jete me tre fjale. 

  
Integritet,

   
Pune,

   
Besim.


Cila pjese e elektoratit mendoni se do te jete mbeshtetja juaj kryesore? 


Besoj se do te me mbeshtese ajo pjese e elektoratit qe nuk jane te kenaqur me kete situate qe ekziston sot ne Berat (Shqiperi), qe nuk jane te kenaqur me kete menyre qeverisje,qe nuk jane te kenaqur me kete përqindje te larte te papunesise,te korrupsionit, abuzimit dhe perdorimit te pushtetit,etj,etj.


Kjo pjese e pakenaqur  e elektoratit, se pari jane banore te thjeshte dhe te nderuar  te kesaj zone,  disa me ngjyrime politike disa pa ngjyrime politike, por te gjithe me deshiren e thjeshte dhe te mire,deshiren, por edhe vullnetin se gjerat mund dhe duhet te jene me mire per ta dhe femijet e tyre. Se dyti, jane demokratet e zones ata qe garantojne rezultatin pozitiv, ata njerez me te cilet une kam vite qe punoj, vite qe mbeshtetem, ata qe me idealizmin, besimin dhe guximin e tyre mbajten gjalle shpesh kundrejt nje çmimi sacrifice dhe persekucioni ate çka eshte jetike per demokracine, OPOZITEN.

Lajmëtari

Njoftim për shtyp

1.Çështja e parë dhe që ka të bëjë me një rast unikal për nga mënyra e shkeljes së ligjeve të shtetit shqiptar dhe, në rastin konkret, të kodit zgjedhor është: zyra elektorale nr. 76 e kandidatit të Partisë Socialiste, shokut Marko Bello. Ky zotëri, në kundërshtim të hapur dhe flagrant, plot karshillëk, në qendër të komunës së Poshnjes, në rrugën nacionale, ka hapur zyrën elektorale pikërisht në godinën e Postës Shqiptare, duke pezulluar një institucion shtetëror shumë të rëndësishëm në shërbim të komunitetit që është shërbimi postar. Shoku Bello e ka uzurpuar për të treguar hapur se kujt qeverie i përket.


I kërkojmë këtij Ministri që të lëshojë menjëherë institucionin e shtetit shqiptar. Institucioni, i cili porsa është rikonstrukturuar, dhe për rikonstrukturimin e tij nga Drejtoria e Përgjithshme e Postave në Tiranë, u shpenzuan plot 15 milionë lekë në gjashtë mujorin e parë. Ky investim nuk është bërë për banorët e Poshnjes, por, pikërisht, për t’i shërbyer Ministrit. Për këtë shkelje të rëndë të ligjeve të shtetit shqiptar dhe Kodit Zgjedhor, ne do t’i drejtohemi  KZZ së zonës 76,  Komisionit  Qendror të Zgjedhjeve Tiranë si dhe të gjitha organizmave ndërkombëtare duke përfshirë këtu OSBE-në dhe ODHIR-in.


Kërkojmë pushimin e menjëhershëm nga puna të drejtorit të degës së Postës Shqiptare, shokut Roland Gjani, i cili ka përdhosur institucionin e shtetit shqiptar dhe është vënë në shërbim të Ministrit Bello. Njëkohësisht kërkojmë që në fushatën elektorale Partia Socialiste të zbatojë Kodin Zgjedhor dhe ligjet e shtetit shqiptar dhe mos të sillet si pronare e institucioneve të shtetit shqiptar.


Për këtë skandal ne mund t’ju tregojmë edhe fotot që kemi bërë sot. I ftoj mediat të shkojnë në Poshnje dhe të shikojnë nga afër se si një ministër mund të përdhunojë një institucion shtetëror.


2. Partia Demokratike denoncon tentativat për të shkatërruar procesin zgjedhor. Bashkia e Beratit po çon me shumë vonesë kuponat me numrat e zgjedhësve te zgjedhësit. Ka informacione se persona të caktuar po e sabotojnë këtë punë, duke krijuar një konfuzion të madh te qytetarët.


Ka gabime dhe mospërputhje në mënyrën e të shkruarit të emrave dhe mbiemrave të qytetarëve ku emra ose mbiemra të së njëjtës familje mund të shkruhen në dy a tri mënyra të ndryshme. 


Me gjithë respektin që kemi për ata që kanë ndërruar jetë, por konstatojmë se shumë nga emrat e tyre janë në lista akoma.


Data 4 qershor ishte afati i fundit i afishimit të listave dhe akoma ato nuk kanë filluar të afishohen.


Bashkia e Beratit për afishimin e listave përfundimtare të mos veprojë si  në listat paraprake që i vendosi në vende jo të përshtatshme. Ne do të insistojmë që ato të vendosen në vende të dukshme dhe të jenë të lexueshme për qytetarët.

Ju faleminderit!

Kastriot Dervishi

sekretar i marrëdhënieve me publikun, 

PD-së Berat

Ringu i zonës 75 zhvendoset në Top- channel

Braçe poshtëron Maliqin dhe Maliqi poshtëron Braçen. Dritan Haznedari dhe Ilirjan Pëco shtangen nga harbutëria e Braçes dhe Maliqit.


Qytetarët e Beratit dhe ata të zonës elektorale numër 75 kanë sakrifikaur gjumin  mbrëmjen e 10 qershorit për të ndjekur ringun elektoral të Top- Channel.


Në ring krahas moderatorit Alban Dudushi, qenë rreshtuar edhe kandidatët për deputetë të zonës 75: Dritan Haznedari i PD-së, Erion Braçe i PS-së, Lefter Maliqi i LSI-së dhe Ilirjan Pëco i LZHK-së.


Çdo gjë shkoi mirë deri në çastet kur të ftuarit, kandidatë për të zënë një karrige në parlament, iu përgjigjën pyetjeve me kohë të kufizuar nga moderatori. 


Më pas gjithçka shkoi sipas dekorit të Alban Dudushit, ring elektoral, por një ring  ku arbitri nuk kishte më punë, sepse nuk e dëgjonte askush.


Fyerjet dhe poshtërimet si topa balte fluturonin sa te Maliqi, tek Erion Braçe. Fjalori i përdorur nga kandidati i Partisë Socialiste Erion Braçe dhe Lefter Maliqi, kandidat i Lëvizjes Socialiste për Integrim, ishte i njëjtë me atë të dy karrocierëve të komunales.


Erion Braçe: (Maliqit): -O idiot, o polic, o budallë!


Lefter  Maliqi (Braçes): -O hajdut! Ti ke qenë hajdut xhepash. Unë të sjell edhe shokun tënd xhepash nga Berati. Të dy keni vjedhur që herët. Ti je i skeduar nga policia si hajdut xhepash.


Erion Braçe (Alban Dudushit dhe të tjerëve): -Lefter Maliqi është një kriminel ordiner. Ka pajisur me pasaporta persona të inkriminuar. Madje ka pajisur me pasaportë edhe një vrasës, i cili është larguar jashtë shtetit. Prokuroria po ndjek krimet e Lefter Maliqit. Ai është një keqbërës ordiner. Ka shitur qindra pasaporta me çmim 400 mijë lekë.


Lefter Maliqi: -Ti, Erion, je një gazetar i dështuar, një politikan i dështuar. Ti do të përgjigjesh për qindra milionë lekë që ke vjedhur nga tenderat duke përdorur firmën e Meleq Korës. Pas  3 korrikut ti do të jesh i papunë dhe unë do të denoncoj në prokurori.


Akuzat dhe kundërakuzat nuk kishin mbarim. Një qeskë me tako dërrase,  ku qenë ngulur gozhdë të mëdha qëndronte para Alban Dudushit. I kishte sjellë në studio Erion Braçe si provë akuze për Lefter Maliqin. Gozhdët shndrisnin nën dritën e projektorëve të pafajshme, në pritje për t’u ngulur diku, ndoshta pas 3 korrikut.

Lajmëtari

Eduard Bejko “Me Partinë Socialiste asnjë kompromis!”

Në mes të javës që shkoi kreu i degës së Lëvizjes Socialiste për Integrim, Eduard Bejko, doli para gazetarëve. Ai hodhi poshtë në këtë konferencë për shtyp zërat se dega e Lëvizjes Socialiste për Integrim në Berat po bashkëpunon me Partinë Socialiste, përkatësisht me degën e Beratit.


“Nuk ka asnjë bashkëpunim apo kompromis mes kandidatit të zonës elektorale numër 74 të LSI-së  dhe kandidatit të Partisë Socialiste në këtë zonë për t’i drejtuar votat në mazhoritar te kandidati socialist dhe ato proporcionale te kandidati i LSI-së. Zërat e përhapur janë thjesht thashetheme”, bëri të njohur para medias Bejko.


Në fakt vazhdimisht në media, zyrtarë të lartë socialistë, kanë përcjellë mesazhe për të tërhequr pas vetes LSI-në. Një prej tyre ka qenë Ben Blushi, Minisitër i Pushtetit Lokal. Ai në disa media elektronike ka folur për bashkëpunim të pavarur në disa zona elektorale midis kandidatëve të LSI-së dhe atyre të PS-së. Madje, Blushi, në kundërshtim me shefin e tij Nano që vetëm ka fyer ish-bashkëpunëtorët e tij duke i quajtur edhe gjarpërinjtë e LSI-së, ka thënë se LSI është e dënuar të jetë thjesht vagon i trenit të majtë, ku lokomotivë është Partia Socialiste. Me ç’shihet lufta brenda llojit është tepër e ashpër, është luftë për ekzistencë.

Lajmëtari

Kronikat e Beratit 

Edhe  këtë javë vazhduan takimet e kandidatëve për deputetë me elektoratin.


*Kandidati i PS-së në zonë 75, Erion Braçe, vazhdon të qëndrojë në zonën e tij elektorale duke organizuar takime me grupe të vogla njerëzish. Ai u kërkon votën banorëve të zonës 75  duke përdorur si argument investimet që ka realizuar në zonën e tij të mëparshme elektorale.


*Kandidati i LSI-së në zonën 74, Eduard Bejko, doli para gazetarëve dhe deklaroi se nuk ka asnjë bashkëpunim me Partinë Socialiste dhe kandidatin e saj në këtë zonë elektorale.


*Partia Demokratike dhe aleatët e saj organizuan disa takime me zgjedhësit në zonën elektorale 76, në Poshnje, në zonën 77 në Velabisht, në zonën 75 në Lapardha dhe Moravë dhe në zonën 74 në lagjen “Goricë” të Beratit. Në këto takime mori pjesë Ridvan Bode, sekretar i përgjithëshëm i PD-së, kandidatët e opozitës Leonard Kumaraku në zonën 76, Muharrem Çobo në zonën 77, Dritan Haznedari në zonën 75 dhe Mehmet  Xheka në zonën 74. U folën banorëve të zonave përkatëse për programin e PD-së dhe nevojën për ndryshim të qeverisë dhe qeverisjes. Në fjalën e tyre të pranishmi vunë në dukje se fitorja e opozitës po konturohet qartë. Sekretari i përgjithshëm i PD-së Ridvan Bode u kërkoi banorëve të Beratit të çlirohen nga ata që i kanë manipuluar, i manipulojnë dhe të votojnë për opozitën që do t’u kthejë normalitetin.

Lajmëtari

Për cilin të votoj?

-Vërtet... për kë të votoj?- Kjo është dilema e secilit. Për këtë ka disa muaj që diskutohet në vende ku grumbullohen njerëzit për të mbytur kohën: në bilardot apo në kafenetë, qendra të thashethemeve, por një-herazi burim informacioni.


Një pjesë e madhe e tyre, qytetarë autoktonë beratas, prej kohe kanë shprehur pakënaqësinë se në të gjitha nivelet Beratin, në qeverisje, nuk e përfaqësojnë beratasit e vërtetë, por të ardhurit nga fshatrat. Megjithëse sjellin mjaft argumente, nuk jam plotësisht i një mendje me ta.


Në një nga këto ditë, para shpalljes së fushatës elektorale, krejt instiktivisht, sikur të isha në ëndërr jam shprehur, mbase edhe si për shaka: “Jam në shtabin e së djathtës”. Parandjenjë apo përjetimi i një të kaluare jo shumë të largët ishte burimi i kësaj dëshire tashmë utopike për moshën time?


Tani, që zaret u hodhën e fushata ka filluar, secili e ka në dorë të vërë në jetë dëshirën për t’u përfaqësuar nga qytetarë beratas deri në organin më të lartë të pushtetit, në parlament.


Dhe pse parandjenja ime de jure nuk mund të realizohet, personalisht e ndiej veten shumë të kënaqur që i përkas zonës 75, ku kandidon i preferuari im për të cilin do të jem de fakto në “shtabin e tij”.


Kandidati i preferuar i zonës sime nuk është paralli që të derdhë para me thasë për të joshur fukarenjtë që të votojnë për të, as që të shpërndajë thasë me miell në këmbim të votave. Ai është fisnik në kuptimin e vërtetë e të plotë të kësaj fjale.


Përparësi e tij në këtë fushatë është prejardhja e tij nga një prej familjeve më të njohura të Beratit, me disa degë, prej nga kanë dalë patriotë që shqiptarizmën e kanë paguar me jetën e tyre gjatë viteve të diktaturës, kanë dalë intelektualë, arsimtarë, artistë.


Për të saktësuar autoktoninë e tij po “spekulloj” me traditën spanjolle që, pas emrit, vendosin disa mbiemra sipas brezave. Pra, të preferuarin e zonës 75 e quajnë Dritan  Muhamet, Faik, Rushit, Ibrahim... Haznedari.


Tridhjetepesëvjeçari Dritan Haznedari është një nga intelektualët më të rinj beratas që në genet e tij apo në skutat më të thella të shpirtit të tij ka ruajtur vlerat më të spikatura të trashëgimisë së trungut të familjes së tij.


Atë e karakterizon dashuria për Beratin, qytetin e tij të lindjes, krenaria për vlerat e historisë shekullore të Beratit, për qytetin e njëmbinjë dritareve. Krenohet me Beratin si qytetin model ku lulëzon harmonia e mirëkuptimi ndërmjet besimeve fetare, për atë ortodoks e myslimanë si vëllezër të pandarë.


Ishin këto veçori të karakterit të tij që spikatën në ditët e Dhjetorit 1991 kur Dritani, student në fakultetin e inxhinierisë, u përfshi në “Lëvizjen studentore” për Demokraci.


E pra, pa mëdyshje do të votoj për Dritan Haznedarin, se ai përfaqëson të djathtën beratase, respekton të majtët e ndershëm të pakorruptuar se dhe vetë është i pakorruptueshëm, se është i besës e nuk i ka tradhtuar asnjëherë idealet e veta. Nuk është shmangur asnjëherë përpara rrezikut. Edhe në ditët më të vështira Dritani nuk e braktisi Beratin. Përjetoi revoltën antishqiptare të ’97-ës. Në ditët më të vështira mori përsipër përgjegjësinë më të madhe: riorganizimin e opozitës, drejtimin e saj duke u përballur me një mazhorancë që mori në dorë edhe darën, edhe arën: thelpinjtë për vete, lëvozhgën për popullin që e shndërroi në turmë pa dinjitet.


Dhe opozita e kryesuar nga Dritan Haznedari dhe e përfaqësuar në këshillin bashkiak, asnjëherë nuk i ka diferencuar qytetarët në kategori të ulta, të mesme e të larta. Ajo ka mbrojtur, në përputhje me ligjet, si të drejtat e parallinjve ashtu dhe të atyre që u katandisën gjatë këtyre viteve të zvarriten mbi urë e nën urë, në mes të bulevardit duke mbledhur bajga, në acarin e dimrit duke u dridhur apo në diellin përvëlues të zhegut të verës, vend e pa vend, që të shesin ç’të mundin për të siguruar bukën e gojës.


Ja, pra, pse çdo individ që e njeh këtë realist, e kupton dhe e ndien se ka ardhur çasti për ta ndryshuar këtë gjendje dhe ndërmjet gjithë kandidatëve do të preferojë intelektualin e qytetit tonë, përfaqësuesin e brezit më të ri, Dhjetoristin Dritan Haznedari, me besim se më tepër se ata që bërtasin nga larg, “se lënë kokën për Beratin”, Berati ka nevojë të përfaqësohet nga beratas të vërtetë dhe jo nga kandidatë të jashtëm, me korrespondencë.


Duke votuar për Dritan Haznedarin, kam bindjen se çdo zgjedhës i zonës 75 voton si fillim për më pak korrupsion, për më pak varfëri, për më shumë drejtësi, për më shumë dinjitet.

Fatmir Berati

Në fakt viti 1997 nuk duhet harruar

Revolucioni i vitit 1997, një hap mbrapa në demokracinë shqiptare

Ndodh, që në jetën e tij, njeriu të kryejë një vrasje si rezultat i rrethanave të imponuara. Vret për të shpëtuar të afërmit ose njerëz të panjohur që u rezikohet jeta nga kriminelë. Në këto raste vrasja  është si gjithmonë e dhimbshme, por njeriu e ngushëllon veten, sepse vrasjen e bëri në emër të jetës dhe ajo solli më shumë dobi se sa fatkeqësi.


Revolucioni i armatosur, zë në jetën e popullit atë vend që zë në jetën e individit vrasja e detyruar. Pas dy vjetësh ne shqiptarët mund të pyesim. A ishte Shqipëria në fund të vitit ’96 e fillim vitin ’97 në atë gjendje që revolucioni i armatosur të përbënte një domosdoshmëri urgjente? Pas këtij revolucioni, apo katrahure, a munden shqiptarët të ngushëllojnë veten, që sot pas dy vjetësh ndjehemi më mirë? Mirëqenia është rritur, jeta është më e sigurtë dhe perspektiva e shkëlqyer? Vështirë të pohohet një gjë e tillë. Fatkeqësitë materiale, fizike dhe morale që pësoi Shqipëria gjatë revolucionit të vitit ’97, që ishte domosdoshmëri sipas atyre që e udhëhoqën, qenë të mëdha. Megjithatë, dëmi do të konsiderohej i vogël, në qoftë se dëmi nga i cili shpëtuan shqiptarët, do të ishte shumë herë më i madh. Për të gjykuar për revolucionin e vitit ’97, duhet të bëjmë si u tha më lart, krahasimin midis asaj që ekzistonte në prag të revolucionit janar ’97 dhe asaj  që u premtua para dhe pas fitores. A u kthyen paratë, a u çarmatos populli, a u ulën çmimet, a kemi një siguri më të madhe se më ’96-ën? - etj.etj. Një revolucion që merret i shkëputur nga arsyet pse u zhvillua dhe çfarë u premtoi njerëzve, flet shumë për frymën thellësisht të degjenuar, të korruptuar e karrieristë të atyre që e udhëhoqën dhe e përkrahën atë. Këta njerëz për të marrë pushtetin janë gati që në çdo dy apo pesë vjet, të përmbysin qeverinë e ligjshme me dhunë e mbi gërmadhat materiale e shpirtërore të pas revolucuinit, të ngrejë qeveritë e tyre jonjerëzore dhe thellësisht antikombëtare. Sa herë populli t’i përkrahë këta aventurierë, do të tregojë shkallën e tij të zhvillimit ( Më 26 janar 1997, ditë që iu vu zjarri bashkisë së Vlorës, bënin sehir mbi 20000 vlonjatë) dhe demokracia të ngelet një ëndërr e përjetshme. Qeveritë dhe qeveritarët mund të gabojnë, por në fund të shekullit  XX në vendet e civilizuara, ato nuk ndërrohen me grykën e pushkës, por me rrugë demokratike e duke respektuar ligjet. Gjendja aktuale e Shqipërisë sot tregon për hap mbrapa në demokraci dhe pamundësinë e rindërtimit të shtetit nga ata që e shkatërruan atë. Revolucuini i vitit ’97 me parullat e tij për luftë, me dhunën e ushtruar dhe  qeverinë që solli në fuqi, jo vetëm që nuk ua përmirësoi jetën e shqiptarëve, por e ktheu Shqipërinë  në vendin e krimit, korrupsionit e bandizmit.

Nga libri: “Unë e pashë kush e dogji Vlorën”

Gëzim Zilja

Përgatiti Violeta Berati

Berati e do ndryshimin. Më 4 korrik i gjithi blu

Ja zgjedhjet po afrojnë dhe 4 korriku do ta gjejë gjithë Shqipërinë blu. Do përsëritet fitorja e magjishme e 22 marsit 1992! 


Sinqerisht jam i bindur se kësaj fitoreje të madhe do t’i bashkangjitet edhe qyteti im. Berati do t’i fitojë të katër deputetët! Do t’i fitojë, sepse ata përfaqësojnë Partinë Demokratike, forcën politike më të sinqertë dhe më të sukseshme, forcën më të gjallë të mendimit në Shqipëri.


Partia Demokratike ka meritën më të madhe dhe të padisktueshme, sepse për-mbysi diktaturën më të egër 50-vjeçare, e cila i shkaktoi këtij populli vetëm genocid, prapambetje, vuajtje dhe mjerim.


Kjo forcë politike vetëm në katër vjet qeverisje e nxori Shqipërinë nga izolimi tërësor dhe e hapi atë drejt botës dhe qytetërimit, duke e anëtarësuar atë në Këshillin e Evropës dhe ingranuar në të gjitha institucionet prestigjioze ndërkombëtare.


Qeverisja e PD-së ndërmori reformat ekonomike më të guximshme e të sukseshme, duke e kaluar ekonominë e centralizuar në ekonomi kapitaliste të tregut të lirë.


Ato katër vjet të qeverisjes së saj çdo shqiptar i ndershëm nuk ka për t’i harruar. Populli ynë i vuajtur dhe i varfër deri në dhimbje, kaloi nga ndihmat e emergjencës në ilaçe dhe ushqime, në rritjen e nivelit ekonomik të familjeve shqiptare. Investimet e huaja po vërshonin në Shqipëri. Entuziasmi, shpresa dhe besimi po konsolidohej çdo ditë te çdo shqiptar.


Këto ndryshime të gjithanshme politike, ekonomike, sociale, kulturore; ky afrim i shpejtë me Evropën dhe Shtetet e Bashkuara të Amerikës (meritë e udhëheqjes së PD-së), nuk mund t’i pëlqente social-komunistëve, ish-nomekla-turës së kuqe dhe ish-sigurimit të shtetit. Urrejtja për pushtetin e dorëzuar dhe privilegjet e humbura, pasurimi nga toleranca dhe hapësirat që i krijonte ekonomia e tregut, toleranca e qeverisjes së PD-së, u verboi atyre sytë dhe mendjen dhe me dinakërinë që i karakterizonte, përgatitën dhe sollën 1997-ën.


Sot mbas 8 vjetësh, besoj se nuk ka shqiptar të urtë e të ndershëm që nuk e ka kuptuar se komunistët erdhën në pushtet me grykën e pushkës, me revolucionin e armatosur të tipit “leninist”. Ata i sollën dëme të pallogaritshme demokracisë së  brishtë, që me aq mund po konsolidohej dhe njëko-hësisht vranë ëndrrën dhe shpresën e shqiptarëve për një jetë më të mirë.


Demokracia shqipare u lëkund. Partia Demokratike u vu në shënjestër për t’u asgjësuar.


Por ajo parti përsëri pati meritën e madhe që për herë të dytë të mbijetonte, të rikonsolidohej dhe të mbronte fuqishëm vlerat e demokracisë.


Dhe ja sot, ajo është më e fuqishme se kurrë, më e organizuar, më e pjekur, me vizione të qarta për të ardhmen, me më shumë intelektualë e akademikë në radhët e saj, me më shumë miq në të gjithë botën. Ajo është e gatshme sot, të marrë përsëri në duart e saj fatet e këtij populli të stërmunduar, për të realizuar ëndrrën e tij për demokraci e prosperitet, për ta bërë Shqipërinë si gjithë Evropa.


Berati dhe Partia Demokratike do t’i fitojë të katër deputetët dhe për një arsye tjetër shumë madhore. Ajo ka ditur të zgjedhë si deputetë të ardhshëm 4 figura të shkëlqyera, 4 intelektualë të kalibrit, 4 profesionistë të zotë, 4 njerëz të pakorruptuar, 4 njerëz humanë, 4 politikanë të rinj virtuozë, me vizion të qartë për të sotmen dhe të ardhmen.


Dritan Haznedarin, kryetarin e degës së PD-së Berat, i rizgjedhur në këtë post për të dytin mandat. Nën  drejtimin e tij kjo degë është rinuar, rritur e konsoliduar, ka shtuar besimin dhe optimizmin te të gjithë. Ai i ka dhënë kësaj dege gjithçka nga vrulli i tij rinor, nga intelektualizmi i tij, nga qytetaria, urtësia dhe zgjuarësia e tij. Anëtar i këshillit kombëtar të Partisë De-mokratike të Shqipërisë. Politikan i të sotmes dhe i perspektivës. Diplomuar për inxhinieri elektrike me rezultate të shkëlqyera. Pjesëmarrës aktiv në lëvizjen studentore të Dhjetorit 1990, që çoi në rënien e bustit të diktatorit, në shpalljen e pluralizmit dhe në themelimin e PD-së, të së parës forcë opozitare në Shqipëri. Zotërues i dy gjuhëve të huaja.


Doktor Mehmet Xhekën, nënkryetarin e PD-së, dega Berat. Angazhimi i tij në strukturat më të larta të kësaj partie, i ka rritur kësaj të fundit mendimin intelektual, besue-shmërinë ndaj hapjes dhe vlerave. Diplomuar në fakultetin e mjekësisë me rezultate të shkëlqyera dhe specializuar për kardiologji. Ushtron këtë profesion prej afro 30 vjetësh në shërbim të jetëve të qytetarëve tanë. Zotërues i dy gjuhëve të huaja. Gjithmonë i qeshur, gojëmbël, njerëzor, i papërtuar, i kudondodhur, në çdo orë të ditës apo të natës, ai gjendet pranë çdo të sëmuri, duke shpëtuar me profesionalizmin e vet mijëra jetë. I suksesshëm në zgjedhjet për kryetar bashkie të tetorit 2003, që pavarësisht nga manipulimet që u bënë, iu afruan shumë fitores.

Muharrem Çobo, anëtar i KOP-it, Dr. i Shkencave Juridike, është kandidat i zonës elektorale nr. 77.

Është fat për banorët e kësaj zone të kenë nderin të përfaqësohen në parlamentin e ardhshëm nga z. Çobo. Ai ka lindur në qytetin e Urës në vitin 1971. Mësimet e para dhe ato të mesme i mori në vendlindje. Studimet e larta i kreu në Itali.


Punon si pedagog i jashtëm në institutin “Luarasi”, Tiranë. Është i martuar dhe ka një vajzë. I thjeshtë, i qetë, me një kulturë e një vizion të qartë demokratik. Tepër i aftë në fushën e tij, bujar e fjalëmbajtur. Jeta e tij mban erë shkolle, pune, djersë, i papërlyer në korrupsion. Pranoi me kënaqësi ofertën e PD-së për të kandiduar në zonën elektorale 77.


Z. Leonard Kumaraku, biri i Poshnjes, mjeku human, i papërtuar dhe i kudondodhur, është kandidat në zonën elektorale 76. Lindur dhe banues në Poshnje. Mësimet e para i mori në vendlindje. Mësimet e mesme i kreu në gjimnazin “Sali Gjuka” Ura Vajgurore në vitin 1984-1988. Studimet e larta i kreu në USHT, fakulteti mjekësi e përgjithshme në vitet 1988-1993. Në vitet 1994-1995 punon si mjek në Syzez. Prej vitit 1995 e në vazhdim është përgjegjës i qendrës shëndetësore Poshnje. Është i martuar ka dy djem.


Priti me kënaqësi propozimin e PD-së për të kandiduar nën siglën e saj në zonën elektorale 76. 


Është nder për banorët e zonës të përfaqësohen në parlamentin e ardhshëm nga biri i tyre z. Kumaraku.


Berati do t’i fitojë të katër deputetët, sepse ai e do ndryshimin. Ai ka një popull të urtë e të mençur, që mbart brenda vetes vlera të mëdha qytetarie e zhvillimi, që ka aspiruar në shekuj demokraci e tolerancë, prosperitet, mirëqënie. Ai di të zgjedhë midis të mirës dhe të keqes, mirëqenies dhe varfërisë, punësimit dhe papunësisë. Ai di t’i thotë njëherë e mirë jo korrupsionit, krimit të organizuar, prostitucionit, monopoleve, mashtrimit. Ai di t’i thotë po ndryshimit, jo mbetjes në vend.


Në këto virtyte të shkëlqyera të njerëzve të vendit tim, unë e mbështes besimin në fitore. Unë e mbështes te qytetaria e Beratit, që gjithmonë i ka thënë po demokracisë, te fshatarët e Roshnikut, Karkanjozit, Tërpanit, Zhitomit, Sinjës, Lapardhasë, Poshnjes, Kutallisë, etj, të cilët i kanë të freskëta dhe të prekshme ato ç’ka qeverisja e PD-së bëri për ta. Ajo i shndërroi ata nga argatë të kooperativave bujqësore, ku robtoheshin tërë ditën për t’u paguar sa për të mbajtur frymën gjallë, në pronarë legjitimë të tokës, të vreshtave dhe ullinjve. Ata nuk i kanë harruar vuajtjet, mjerimin, injorancën, izolimin, që i kishte zaptuar në regjimin komunist. Grurë prodhonin, bukë misri hanin; lopë, dhenë e dhi, rrisnin dhe kullosnin, mish e qumësht për t’u ushqyer dhe për të rritur fëmijët e tyre nuk kishin. Çdo gjë ishte me racion për ta. I gjithë prodhimi më i mirë shkonte për anëtarët e  Komitetit Qendror dhe Byrosë Politike, për kryetarin e kooperativës, apo sekretarin e byrosë së partisë, të cilët i përdornin kooperativat si çifliqe të tyre dhe vetë kooperativistët si argatë që ishin të detyruar të punonin për ta. Të merte shpirtin dhe të bënte gjëmën sekretari i partisë injorant, me shkollë tetë-vjeçare natën, brigadieri analfabet komunist, njeriu servil dhe spiun.


PD-ja lejoi qarkullimin e lirë dhe i krijoi mundësinë fshatarit tonë të largohet nga gërxhet e Dardhës apo të Plashnikut, të Osmënzezës apo të Luzajt, etj, ku pula hante gur  dhe të vendosej në qendra urbane, ku t’i dëshironte shpirti dhe të ndërtonte jetën e lumtur për vete dhe fëmijët e tij.


Ja, pra, pse unë jam optimist që Berati do e bëjë ndryshimin. Ai do i bashkohet të gjithë Shqipërisë blu. Ai do të votojë për të katër deputetët e Partisë Demokratike, që çmojnë më shumë lirinë dhe konsekuencën  e ideve, në vend të politikanëve të nënshtruar. Ai dëshiron dhe meriton politikanë që çmojnë dhe respektojnë dinjitetin e gjithkujt, në vend të politikanëve që përçmojnë gjithë popullin. Ai nuk ka për t’u  zhgënjyer. Mirëqenia, ligji, prosperiteti, drejtësia, lëvizja e lirë nëpër botë, etj, do të jenë bashkudhëtarë në të gjithë jetën e tij.

Konstandin Lefta, sekretar organizativ i PD,

Dega Berat

Deputetët socialistë rekrutojnë nxënësit
Deputetët socialistë, Rogu (Dingo) dhe Braçe, deshën ta bëjnë sefte fushatën me të rinjtë. Për këtë qëllim ata kërkuan t’i mblidhnin në sallën e qendrës kulturore “Margarita Tutulani”. Për këtë arsye, drejtorët e shkollave të mesme morën urdhër që të çonin nxënësit në takimin e dëshiruar nga deputetët (abuzim më të madh me pushtetin nuk mund të gjesh! Drejtorët e shkollave, si komandantë çetash e batalionesh, vunë përpara nxënësit  dhe i nisën drejt sallës së pallatit. Të mos e zgjasim se ku po i prisnin deputetët nxënësit, po  futemi në sallë, ku kishte shpërthyer muhabeti për shtatë palë qejfe. Kërkush nuk e kishte mendjen se çfarë prashisnin gënjeshtarët  e tetë vjetëve. Qyfyri i parë ishte kur kreu i partisë socialiste të Beratit u thotë nxënësve 16-17 vjeçarë, as më shumë e as më pak, por kështu: “... duke votuar për Flamurin e për Erionin, ju votoni  për të ardhmen e fëmijëve tuaj! Pas tij e merr fjalën “doktor” Braçja që i ftoi nxënësit që të vinin dorën në zemër, pikërisht aty ku rreh zemra dhe i pyeti: “A e ndieni se si punon, e pra për atë votoni. Dikush nga nxënësit e kishte vënë dorën në të djathtë. Një shok pranë e pyet: Përse nuk e ke vënë dorën nga e majta?” 


“Unë e kam zemrën djathtas”-iu përgjigj vogëlushi

Filloi ndarja e ndihmave e organizatave joqeveritare

Kur ndryshoi sistemi politik në Shqipëri, organizatat joqeveritare u pushtuan nga ish-punistët e partisë që ndërroi emrin. Sot, këto shoqata, drejtuesit e tyre i kanë bërë milionerë, sepse 3/4 e ndihmave shiten nëpër individë që kanë biznese private. Gjithmonë këto ndihma janë përdorur për qëllime politike, gjoja se i jep partia në pushtet apo kandidati për kryetar bashkie. Këto ditë shumë nga këta nevojtarë që e mbajnë shpirtin me lëmosha, filluan të marrin aty prapa xhamisë në mes të pazarit, ndihma që “Erioni” apo “Flamuri” na paskan sjellë për këta, kur në fakt, nëse jepen ndihma, këto janë të shteteve dhe organizatave të huaja e jo të qeverisë e aq më pak të partisë apo të deputetit. Dhurata më të mëdha që kanë bërë deputet janë medaljonët me portretet e tyre, si dikur ato të kryetarit të madh Mao. Po qe se mandati i deputetit varet nga një thes miell, sheqer apo oris, në djall të vejë deputeti bashkë me zgjedhësin e tij. Nëse nuk është kuptuar akoma se kush janë shkaktarët që na lanë për tetë vjet në këtë gjendje që jemi, kjo do të thotë se socialistët i kanë hedhur elektoratit të tyre  trutë e gomarit. Në këto zgjedhje, të varurit nga një thes miell, sheqer, oris apo makarona, janë të paktë e nuk ta sigurojnë dot mandatin e deputetit.

Turlitë e kandidatëve

Në këtë prag zgjedhje për në Kuvendin e Shqipërisë, ç’po na shikojnë sytë e ç’po na dëgjojnë veshët! Më e madhja është se po shikojmë lloj- lloj syfeti e mileti që ju ka shkrepur që të jenë baballarë të kombit. Nga njëra anë nuk kanë faj, sepse për tetë vjet në këtë kuvend panë që përfaqësues të jenë ca vrasës ordinerë të vitit 1997, disa të dalë nga burgjet si nga ato të vendit, si nga ato të huajat, sidomos të Greqisë. Duke parë këtë lloj mileti e syfeti na iu shtua oreksi dhe një takëmi “baballarësh” që  përpos baballarëve të fëmijëve të tyre, duan të bëhen dhe baballarë të kombit, më saktë të bëhen baballarë të qytetarëve beratas. 


-Unë më mirë rri jetim pa baba, -tha një djalë, që voton për herë të parë, -se sa të kem baba një hajdut xhepash, apo një kriminel, një trafikant e kontrabandist, apo një burgaxhi, një njeri pa shkollë që nuk di as emrat e kryeqyteteve të Ballkanit, pa le të Evropës e të botës. 


Nuk kanë faj, se për tetë vjet panë se gjysmën e sallës e kishte mbushur llumi i popullit shqiptar. Këtë herë “distilimi” i ujit do të jetë në shkallën më të lartë.


Nanua, si Nanua, gjithnjë tapë në miting

Socialistët kishin shpërndarë urdhërin që të mblidhen burrë e grua për shtëpi që të mbushet të paktën pallati i sportit “Asllan Rusi”, se sheshin nuk e mbushnin dot më. Krahas nxënësve të shkollave të mesme, e kishin me kuç e me maç, të ardhurit nga rrethet që të jemi të drejtë, të importuarit, nuk u nderuan si miq që ishin të hynin brenda, ata u çorrën e u ngjirën përjashta duke e parë kryetarin jo sy në sy por nga xhami i televizorit. Kur e mori fjalën kryetari, qe ç’qe! Kryetari për t’i bërë qejfin deleve të tija, ia nisi duke i mburrur  se të tëra punët i kishim bërë bashkë. Ai tha kështu: “Bashkë kemi rritur prodhimin ekonomik, kaq përqind. Kemi hapur bashkë kaq km rrugë e autostradë. Bashkë kemi rritur pensionet kaq përqind. Po kaq kemi rritur dhe rrogat. Bashkë kemi trefishuar prodhimin bujqësor!...”


E çfarë nuk kishim bërë bashkë me Fatosin ne?! Deshëm t’i bëjmë një pyetje shokut Fatos: “Kur i kemi bërë të gjitha bashkë këto të mira, atëherë, përse ti je kaq i pasur dhe ne kaq të varfër?!”

No Coment për konferencën e deputetit Rogu

Pa dashur  të hyjmë në polemikë të panevojshme me deputetin “veteran”, po i kujtojmë vetëm një detaj të “vockël fare”. A e dini ju, zoti deputet, se koteci, ose qymezi i “pulave” në lagjen “D. Kastrioti”,  ka kushtuar aq sa mund të bliheshin tri hyrje një dhomë e kuzhinë nga 18 milionë lekë të vjetra? A e dini ju, zoti deputet, se sa lekë  janë shpërdoruar nga bashkia e Beratit në një vit kur kryetar ishte një socialist tjetër? (Kjo sipas kontrollit financiar që pat ushtruar një ekip i prefekturës), por që nuk i hyri kujt gjëmb në këmbë për 8.1 milionë? Të mos  e zgjasim me investimet e bëra nga socialistët gjatë tetë vjetëve të pashallëkut të tyre. Do të ishte mirë që krahas investimeve, të raportonit dhe shifrat e përvetësimeve. Kjo do  t’ju nderonte. Të paktën bëni një herë atë që po bën sot Fadil Nasufi duke dënuar hajdutët e tokave. Për cilësinë e punimeve përse nuk thatë një fjalë?!

Një merak i popullit 

të Beratit

Nëpër faqet e shtypit jemi njohur me batërdinë që është bërë me pronat e shtetit duke i blerë shtrenjtë e duke i shitur “lirë”? Duam të dimë se cilët janë blerësit e vërtetë të këtyre tokave që u “falen” për një copë bukë? Ne jemi në pritje  për të mësuar se masa e kreut të bashkisë nuk është shou elektoral, por është detyrë për të mbrojtur paratë e popullit.

Erion Braçja në filxhanin e kafesë

Fshatarët, por dhe qytetarët që pijnë kafe, kanë filluar ta pinë shqeto pa sheqer. Shkak është bërë se Erioni ka porositur kafenë te shokët që i ndihmon që të fusin mallrat pa doganë (ka shokë Erioni jo shaka). Pako sheqeri me portretin e tij. Një plak tha: “Emrin dhe surratin e budallait e gjen kudo”. Kafexhinjtë thonë, kemi gjetur belanë, po pinë kafe vetëm ata që e pinë shqeto. Ata që e pinë të zakonshme, të mesme, apo të ëmbël, nuk po pranojnë të pinë kafe, që shoqërohet me sheqerin Erion Braçe, që vetëm vrer ka nxjerrë nga goja. Ata kanë frikë se  mos duke përdorur sheqer “Made in Braçe”, do t’i dalë kafja e hidhur.

Përse ky nënvlerësim për shumësportet në qytetin tonë?
Këto ditë isha në një veprimtari sportive që zhvillonin klubet shumësportësh. Atje takova shumë shokë e miq trajnerë dhe drejtues klubesh të qyteteve të ndryshme të Shqipërisë. Të them të drejtën, e ndjeva veten ca si ngushtë nga paraqitja e sportistëve tanë, ( jo për nga cilësia sportive e ndeshjeve që bënë), por nga paraqitja estetike e tyre. Klubet e tjera kishin uniforma dhe ndeshje shumë më të bukur se sa ajo e sportistëve tanë, të cilët i kishin blerë me lekët e tyre nëpër tezgat e gabit, ndërsa të tjerët i kishin të pajisur me uniforma të blera nga klubi, madje shumë nga uniformat ishin të porositura dhe jashtë. E dyta që më bëri përshtypje, ishte dieta që merrnin sportistët e klubeve të tjera, në krahasim me dietat e sportistëve tanë. 


Kur i pyeta drejtuesit e klubeve se sa buxhet merrnin nga bashkitë e qyteteve të tyre, u habita kur i krahasova me buxhetin që ka klubi ynë për një vit. Me ndihmën e një shokut dhe mikut im, mësova nga Tirana se klubet marrin këto shuma nga bashkitë e qyteteve të tyre.


1.Bashkia e Vlorës jep  për shumësportet, 11 lloj sporti, 164 milionë lekë.


2. Bashkia e Durrësit jep për shumësportet, 14 lloj sporti, 155 milionë lekë.


3.Bashkia e Elbasanit jep për shumësportet, 12 lloj sporti, 105 milionë lekë.


4. Bashkia e Fierit jep  për shumësportet, 10 lloj sporti, 95 milionë lekë.


5. Bashkia e Korçës jep për  shumësportet, 10 lloj sporti, 90 milionë lekë.


6. Bashkia e Gjirokastrës jep për shumësportet, 6 lloj sporti, 80 milionë lekë.


7. Bashkia e Lushnjes jep për shumësportet, 6 lloj sporti, 45 milionë lekë.


8. Bashkia e Beratit jep për shumësportet, 12  lloj sporti, 38 milionë lekë.


Kur pyeta në klubin  shumësportësh se sa lekë merrte nga bashkia, sekretari nuk deshi të më tregonte, me insistimin tim ai u detyrua të më thoshte shumën që merrte për artikullin 602, sepse artikulli 600 mbulohet nga ministria e kulturës rinisë dhe sporteve.


Mendoj se disa klube marrin më shumë se sa klubi ynë, për shkaqe objektive. Ne nuk mund të krahasohemi me Durrësin apo Vlorën, që vjelin të ardhura më shumë, se kanë portet detare. Po Elbasani, Fieri? Mirë Gjirokastra e Korça mund të justifikohen se kanë doganat. Po Lushnja 30 km larg nesh, çfarë ka më shumë? Apo se ajo praktikon vetëm 6 lloj sporti aq sa praktikon dhe Gjirokastra, kurse klubi ynë praktikon 12 lloje sporti, që renditet i 3 në këtë listë që paraqita më sipër? Të mos harrojmë dhe një gjë tjetër. Të tërë klubet kanë pallat sporti dhe Lushnja e ka një hangar, ku zhvillon ndeshje e merr të ardhura, ndërsa ne nuk kemi asgjë, përpos sadakasë që presim nga bashkia. Unë them se si për shumësportëshin, si për futbollin është bërë pak, megjithëse për futbollin (me të cilin nuk kam asgjë, asnjë ambicje përpos asaj që dua ta shikoj lart e më lart, i ka marrë disa milionë më shumë nga bashkia). Pse i ka, si i ka marrë, as që më duhet. Por di këtë ama se edhe klubi shumëpsortësh ka nevojë po aq sa ai. Sepse dhe ai, klubi shumësportësh, si ai klubi i futbollit, mbase dhe më mirë se ai, i ka realizuar detyrat. Në klubin shumësportësh nuk gjen asnjë ekip që të jetë nën vendin e tretë. Por që nga gjimnastika, mundja, pingpongu, boksi, qitja, tani së fundi dhe peshëngritja e shahu, pa futur  taivandunë, bilardon, volejbollin, basketbollin, ekipet tona renditen me më të mirët.  Nëpër ekipe ka kampionë jo vetëm të vendit, por dhe të  veprimtarive ndërkombëtare, ku kanë marrë shumë medalje vendesh nderi. Ku çalon puna që klubi shumësportësh është kaq fukara? E para, ata që drejtojnë bashkinë e quajnë sportin si gjë qejfi e jo një mision që largon të rinjtë nga rrugët e këqija e veset e liga, që përgatit një brez të shëndetshëm  e të aftë për punë. Sporti  është bankë kursimi për shtetin, i cili investon me fitim në këtë fushë, investon sot për nesër.


E dyta, se paratë që  mblidhen nga taksat, qoftë ato ditore të tregut të lëvizshëm, qoftë ato të bizneseve, nuk mblidhen të tëra, disa biznese e disa tregtarë punojnë për taksidarët e shtetit, të cilët nuk i derdhin të gjitha taksat në arkën e shtetit, jo pak biznese janë të paregjistruara. Jo pak biznese nuk paguajnë aq sa u takon. Po të menaxhohen mirë taksat dhe pjesa e klubit shumësportësh do të jetë më e madhe. Zotërinj qeveritarë, me që jemi në kohë fushate dhe unë do të isha hipokrit po të mos e shfrytëzoja këtë në  të mirë të alternativës që propozon e djathta, dua t’ju pyes: nga viti 1992 deri në vitin që dogjët Shqipërinë si ju si udhëheqësi  i juaj, thoni shpesh: “Çfarë bëri qeveria demokratike për 5 vjet? Po e pranojmë se “nuk bëri” asgjë. Po ju për tetë vjet ç’bëtë për sportin në Berat? Asgjë! Dhe ato palestra që ishin, i shaktërruat duke u vjedhur fondet. Nuk vutë një gur në stadiumin e qytetit, përpos se vodhët dhe ato para që ju dhanë. Sikur çdo ditë të kishit vënë nga një gur në një pallat sporti (po ta kishit nisur siç premtuat në zgjedhjet e kaluara), për 2920 ditë që bëjnë 8 vjet, një pallat sporti do të ishte përfunduar. Sportistët e shumësporteve e meritojnë një kujdes më të madh se sa keni treguar deri tani. Është koha të bëhet një reformë e domosdoshme. Të mbahen ato sporte që janë në pararojë dhe që mund të nxjerrin të ardhura, jo të mbahen sporte për sport, ku “tagjinë e kalit, ta hajë gomari”. Është koha për ndryshim!

Bujar Orizaj

Prof. Ing. Sami Mehqemeja kremton në Çeki 70-vjetorin 
Si shumë të tjerë, për arsye ekonomike, edhe beratasi, Prof. Ing. Sami Mehqemeja, pas daljes në pension në moshën 55-vjeçare, lë Universitetin e Tiranës dhe largohet jashtë shtetit, në Çeki, në qytetin Brno, ku kishte mbaruar studimet.


U lind në Berat më 27 maj 1935. Kryen 7-vjeçaren me nota të shkëlqyera në shkollën e lagjes Mangalem. I del e drejta e studimit për në gjimnazin e Gjirokastrës. E përfundon shkollën e mesme po me rezultate të shkëlqyera në gjimnazin “Qemal Stafa”. Në vitet 1954-1959 mbaron studimet universitare në degën  kimi tekstile në Pardubice të Çekisë, me gradën shkëlqyeshëm dhe me kualifikimin inxhinier kimie.


Pas përfundimit të shkollës emërohet në industrinë tekstile në Tiranë si inxhinier kimist. Në shtator 1962 emërohet pedagog në Fakultetin e Shkencave të Natyrës, në Katedrën e Kimisë së Përgjithshme dhe Inorganike. Ka dhënë cikle të plota leksionesh të pavarura në Fakultetin e Inxhinierisë së Ndërtimit, të Gjeologji Minierave dhe në degët Mercologji, Farmaci dhe në kurset e dyta të degës Kimi Industriale. Ka nxjerrë mbi 12 mijë studentë. Punon pa ndërprerje deri në vitin 1991.


Ka shumë botime: tekste mësimore, dispenca, udhëzime laboratorike, artikuj shkencorë në Buletinin e Shkencave, udhëheqje diplomash dhe disertacionesh.


Është marrë edhe me studime shkencore në fushën e oksidimit të gazit sulfhidrik në squfur me ndihmën e boksideve të vendit si katalizator dhe në fushën e korrozionit elektrolitik. Ka punuar për mbrojtjen katodike nga korrozioni të pjesës nënujore të anijeve me anën e anodave galovanike prej aliazheve me bazë alumini dhe me shtesa Zn, Cd, etj.

 Për këto rezultate shkencore pati edhe një ftesë për të marrë pjesë në një forum shkencor në Japoni, që nuk mundi ta merrte.


Në vitin 1991, pas shkëputjes nga Fakulteti i Shkencave të Natyrës, fillon punën si inxhinier kimist në republikën Çeke, në qytetin Parbudice ku kishte kryer studimet dhe më vonë në Brno, pranë firmës  Cremo. Në prill të vitit 1994 u kthye në Tiranë dhe nisi punën si punonjës shkencor në Institutin e Studimeve Teknologjike të Ndërtimeve, për t’u rikthuer sërish në Çeki, ku punësohet në Institutin e Material Ndërtimit në Brno.


Ka marrë gradat shkencore: Kandidat i Shkencave, Docent dhe Profesor. Është njohës i tri gjuhëve të huaja: çekisht, rusisht dhe anglisht.


E gjen veten të nderuar dhe të respektuar nga intelektualët çekë. Kjo u shpreh edhe në organizimin e 70-vjetrit të lindjes nga Instituti i Material Ndërtimeve në Brno.


Vetë Samiu, në një letër që më dërgon, thotë:

 “Ishte një ceremoni shumë e bukur. Të 

them të drejtën nuk e prisja. Asnjëherë në jetën time nuk kam patur një rast të tillë. Krahas kësaj ceremonie, më dhanë edhe një shpërblim në para.”

Drejtioresha dhe prokurorja e firmës, Ing. Jaroslava Ledererova, CSc., në letrën që i dorëzon në këtë kremtim, midis të tjerave i shkruan: 

“I nderuari zoti Profesor,… u falënderojmë sinqerisht për punën tuaj të ndërgjegjshme, që bëni në institutin tonë. Të gjitha detyrat e dhëna i plotësoni me përgjegjësi dhe me iniciativë kryeni të gjitha detyrat e tjera mbi detyrimet që keni gjatë punës…”

Që nga Berati yt, dhe këtë dashuri për vendlindjen e ke shprehur edhe me marrëdhëniet e ngrohta që keni patur me studentët beratas, të cilët studionin me përkushtim, prandaj dhe i përkrahnit. Në këtë 70-vjetor ju gjendemi pranë për t’ju plotësuar atë boshllëk që keni patur larg atdheut, duke ju uruar shëndet dhe suksese të mëtejshme, dhe në të njëjtën kohë që t’u përcjellim përshëndetjet tona nga qyteti antik i Beratit kolektivit të Institutit të Material Ndërtimeve në Brno, për nderimin e veçantë që ju kanë bërë.

Agim Mehqemeja

40 vjet restaurim monumente kulture

Drejtoria rajonale e Monumenteve të Kulturës në Berat, kremton 40-vjetorin e krijimit të saj.
Ditën e mërkurë, më 8 qershor 2005, drejtoria rajonale e Monumenteve të Kulturës, në mjediset e lokalit “Nova” në Kala, organizoi një takim-koktejl për të kremtuar 40-vjetorin e krijimit të saj.

Merrnin pjesë drejtoresha e Institutit të Monumenteve të Kulturës Edlira Caushi bashkë me restauratorët, nga Akademia e Shkencave Prof. Farudin Hoxha dhe Prof. Hysen Kordha, Zv. ministri i Kulturës Edmond Dragoti, specialistja e trashëgimisë në Ministrinë e Kulturës Arlinda Kondi, drejtori i qendrës së inventarizimit të trashëgimisë kulturore Koço Gjipali, përfaqësues nga drejtoritë rajonale të Monumenteve të Kulturës, të gjithë punonjësit e kësaj drejtorie, ish-punonjës të dalë në pension ose të transferuar, miq dhe të ftuar, si dhe përfaqësues nga pushteti vendor. 

Nga fjala e hapjes që mbajti drejtori i drejtorisë rajonale të Monumenteve të Kulturës, z. Ajet Nallbani, veçojmë:


“Në fillimet e saj, drejtoria rajonale ishte një celulë e vogël, në varësi të seksionit të arsim- kulturës, që kujdesej dhe mirëmbante monumentet e kulturës në qytetin tonë muze, derisa, në vitin 1965, krijohet atelieja me kuadro, të cilët hodhën hapat e para të restaurimit me baza shkencore. Më vonë, ajo u zgjerua në degë dhe tani me statusin e drejtorisë rajonale. 


40 vjet janë mbuluar me një veprimtari të madhe pune gjurmuese, konservuese, restauruese dhe propaganduese. Shumë kolegë që ndihmuan  në fushën e monumenteve të kulturës, nuk i kemi midis nesh. I kujtojmë sot, në këtë ditë, me respekt të veçantë. Midis tyre përmendim krijuesin e Institutit të Monumente të Kulturës, njeriun që hodhi hapat e para të shkencës së restaurimit dhe që përballoi furtunat shkatërruese të monumenteve të kultit, profesorin tonë të nderuar, Gani Strazimiri.


Midis të ftuarëve të shumtë, që i prisnim, një pesë prej tyre mungojnë për arsye pune apo shëndeti. I falënderojmë për ndihmesën e tyre të çmuar dhe i përshëndesim duke i uruar gjithë të mirat dhe suksese në punën e tyre të përditshme.


Trashëgimia kulturore e krijuar nga të parët tanë, është një pasuri e cila nuk na përket vetëm neve që merremi me monumentet. Ajo i takon  mbarë shqiptarëve, por edhe  Evropës dhe Botës, pjesë e së cilës jemi.


Këtë dhuratë, ne jemi munduar ta mbrojmë dhe ta restaurojmë për t’ua lënë të mbrojtur pasardhësve tanë.


Me këtë rast, theksoj, se koha kërkon ndihmesën e të gjithëve për t’i ruajtur këto vlera nga elementë shkatërrues. Janë dashur qindra vjet që të krijohen, t’i shkatërrosh duhet pak kohë. Sot nuk do të radhisim arritjet, që i kemi të shumta, por do t’ju ftoja që të ndihmoni, që kjo pasuri të mbetet ndër breza.


Ju falënderoj për mirëseardhjen!”


Më pas e morën fjalën përshëndetëse kryetari i bashkisë, z. Fadil Nasufi; nga miqtë e ardhur, Prof. Farudin Hoxha dhe nga ish-punonjësit, piktori i njohur beratas Prof. Hasan Nallbani. 

Në fjalën e tyre u vlerësua puna e punonjësve të drejtorisë rajonale të Monumenteve të Kulturës dhe në veçanti puna e lavdërueshme të drejtorit të saj, z. Ajet Nallbani.


Iu kërkua fjala edhe tri punonjësve më të vjetër të pranishëm, që kanë dhënë për shumë vite një ndihmesë të çmuar si restauratorë, z. Vasil Kosova, Kapllan Dehari dhe Fetah Sula, të cilët vlerësimin që iu bë, e shprehën përmes emocioneve.


Dërgoi një përshëndetje me shkrim edhe ish-zv. drejtori i Institutit të Monumenteve të Kulturës, Prof. Dr. Stilian Adhami. 

Po veçojmë diçka nga kjo përshëndetje:


“Duke ju falënderuar për ftesën edhe pse fizikisht nuk ndodhem pranë jush për arsye shëndetësore, të më besoni se shpirtërisht, me mendje dhe me zemër, jam aty i pranishëm. Jubileu i 40-vjetorit të fillimit të restaurimeve në qytetin tuaj muze më ngazëlleu t’ju përshëndes përzemërsisht dhe t’ju uroj juve, gjithë kolektivit dhe dashamirësve, që ta gëzoni këtë jubile dhe të konsolidoni më tej sukseset në punën tuaj fisnike dhe atdhetare.


Me këtë rast më rrjedhin vetiu kujtimet e shumta që ruaj për Beratin qysh nga vitet 1959-1960 kur u krijua atelieja e Monumenteve, por që seksioni i arsimit e ngarkonte me riparim shkollash, ngritje podiumesh, etj. 

Sjell ndër mend mjaft punime e riparime të kryera më pas nga specialisti Ismet Hunda, por pa dokmentacion të rregullt, që me krijimin e Institutit tonë, me porosi të Ministrisë së Financave m’u ngarkua të kryesoja një komision për të verifikuar gjatë dy javëve një nga një punimet e kryera dhe për përgatitjen e dokumentacioneve përkatëse.


Me krijimin e Institutit më 1965 dhe vartësinë direkte të degës së Monumenteve të këtij qyteti, me drejtues fillimisht specialistin Millan Bucan, më pas… dalëngadalë puna u forcua si organizativisht, ashtu dhe nga ana tekniko-shkencore për të ardhur deri në ditët tona nën drejtimin e restauratorit të apasionuar e me përvojë Ajet Nallbanit…” 


Me rastin e këtij jubileu, drejtoria rajonale e Monumenteve të Kulturës Brerat, i propozoi këshillit bashkiak që t’i jepet titulli “Qytetar nderi”, arkitektit Gani Strazimiri.


Në motivacionin e dërguar, nënvizohet ndihmesa e  tij e veçantë në drejtim të trashëgimisë kulturore në përgjithësi dhe për Beratin, në veçanti. Është krijues i Institutit të Monumenteve të Kulturës dhe, si rrjedhojë, edhe i drejtorisë rajonale. Është autor i zonifikimit të hartës së qytetit-muze të Beratit dhe hartuesi i rregullores së Beratit si qytet-muze, e para në Shqipëri, që shërbeu përkohësisht dhe për qendrat e tjera muzeore. Bëri klasifikimin e monumenteve dhe hodhi hapat e para të shkencës së re të restaurimit në vendin tonë. Është pjesëmarrës në hartimin e Kartës Ndërkombëtare të Restaurimeve, hartuar në  Venecie më 1964. Është gjithashtu edhe hartues i albumit të parë të Beratit. Këmbëngulja e tij, para autoriteteve të kohës, bëri që shumë monumente të mbijetojnë dhe të mos pësonin fatin e shumë të tjerave, të cilat revolucioni antifetar i zhduku. Kontributi i madh që ka dhënë për qytetin tonë, mbetet një detyrim qytetar për ta vlerësuar  atë “Qytetar nderi i qytetit-muze të Beratit.”


Shpresojmë se kjo kërkesë ka për të gjetur jo vetëm mbështetjen e këshillit të bashkisë, por edhe të mbarë qytetarëve beratas.

Takimi e ruajti atmosferën e një ditëlindjeje deri në fund.

A. M.

Luli Abedin Agalliu kandidat për Partinë Agrare Ambjentaliste
Vetëprezantimi

Luli Abedin Agalliu 


Lindur në Berat


Datëlindja: 1958


Profesioni: agronom i lartë, dega frutikulturë, biznesmen i përpunimit  e konservimit fruta -perimeve, ndërtues pallatesh.


Kandidon për Partinë Agrare Ambjentaliste , zona 75

Fillim premtues

Luli mbas përfundimit me sukses të gjimnazit “Babë Dudë Karbunara” dhe të diplomimit për agronomi të lartë frutikulturë, emërohet në kooperativën bujqësore të Duhanasit.


Veprimtaria e tij prirej jo vetëm nga pasioni, ndjenja e përgjegjësisë, thjeshtësia, aftësia profesionale, por edhe krijimtaria, e cila u pasqyrua me disa tregues, sidomos në firutikulturë (fiku si në varietetin e thatë, apo kultura për herë të parë e futjes të fidanëve të hardhisë, etj).


Luli si specialist aktiv i aftë dhe praktikë bëri përpjekje duke u mbështetur në shkencë. Me durim e kurajo aplikoi në kushte e mundësi të reja zhvillimi, duke arritur objektiva jo vetëm në shtimin e prodhimeve, por edhe në rritjen e nivelit cilësor të tyre.


Jehona e kësaj pune të suksesshme në një fshat si Duhanasi, padyshim meritë ka edhe specialisti, i cili arriti ta bëjë këtë kooperativë edhe një qendër të përhapjes së përvojës së përparuar.


Bujk në emigracion e pastaj specialist

Në vitin 1991 Luli emigron në Itali. Zakonisht fillimi për të emigruarit paraqitet i vështirë. Kështu ndodhi edhe me Lulin. Punoi bujk i thjeshtë në punë të vështira. Përvoja e fituar në Shqipëri, niveli i kulturës bujqësore dhe puna e rendimenti që jepte, tërhoqën vëmendjen e pronarëve dhe i besojnë drejtimin si specialist. Kështu, për 3 vjet drejtoi një fermë në provincën e Kosanës dhe më vonë punoi si specialist i frutave në një fabrikë në qytetin e Barit, fabrika që përmendet për profilet: 


Përpunimi i domates (salcë),


Fruta komposto,


Prodhime reçeli.


Në vitin 1994 kthehet në Shqipëri. Përvojën e fituar filloi ta zbatojë në biznesin e tij privat. Mori pjesë direkt në privatizimin e fabrikës ushqimore, duke e likujduar me korrektësi. Ngriti stafin drejtues Stath Kavajën (inxhinier), Saimir Ermezi, Fatos Frashëri, Rustem Deliu. Brenda një periudhe të shkurtër vuri në punë fabrikën e salcës duke grumbulluar  domate  nga Berati dhe Lushnja. Po kështu veproi me fabrikën e përpunimit të frutave për reçel, marmalatë, qershi, fabrikën e përpunimit të ullinjve. Krijoi SHPK BEEM.


Prodhimet duke patur cilësi të  lartë janë vlerësuar në panairet që janë organizuar në shkallë kombëtare. Në shërbim të biznesit të tij janë punësuar rreth 30-40 punëtorë, në periudhën e sezonit numri i tyre rritet edhe 150 punëtorë.

5 pyetje kandidatit

 për deputet

Z. Luli, përse  ju keni zgjedhur të përfaqësoni Partinë Agrare Ambjentaliste?


Jam anëtar i kësaj partie qysh me themelimin e saj në vitin 1991, pra jam një veteran i saj.


Anëtarësimi im me Partinë Agrare dhe kandidatimi  im për ta përfaqësuar atë në parlamentin e ardhshëm, nuk është një rastësi, por rezultat i një lidhje historike të jetës sime në profesionin si specialist duke më bërë t’i përmbush më mirë detyrat në fushën e profesionit tim.


Së pari, është arsimi i lartë agronom i frutikulturës që unë kam.


Është kontributi im shumëvjeçar i dhënë në këtë fushë të jetës, duke patur prirje për punë studimore- shkencore.


Është përvoja ime e fituar jashtë e brenda vendit. Po kështu do të them edhe për biznesin që kam ngritur që është i suksesshëm dhe më me shumë pretendime për të ardhmen.


Si përfundim, duke patur puna ime këto vlera, kuptohet që unë në këtë fushë e jap më mirë ndihmesën time, pra, është një fushë e jetës që më shumë se çdo parti tjetër e mbulon  Partia Agrare. E rëndësishme është se unë aderoj në këtë parti jo thjesht  si një simpatizant i saj, por edhe si një anëtar i devotshëm aktiv që kam ditur dhe di të jap kontributin tim si biznesmen.


Çfarë i premtoni elektoratit?


I mbështetur në studimin e zonës 75, ku unë kandidoj kam mundur ta njoh, natyrisht jo me detaje të plota. Duke patur edhe ndihmesën e disa specialistëve të zonës dhe i mbështetur në aftësitë dhe përvojën time, do të prezantoj brenda kritereve të drejta dhe të shëndosha zhvillimin, duke i vënë pikat mbi i me qëllim që në të gjithë treguesit të bëhet progres, sigurisht kjo duke u përshtatur kushteve të zonës fshat-qytet.


Elektorati im duhet të ketë të qartë që Partia Agrare është e vetmja parti që në punët e qëllimet e saj ambjentin e ka pronar. Nuk mund të konceptohet dot kjo parti pa patur pranë ambjentin. E kjo punë do të fillojë nga kanalizimet, gjelbërimet e mirëmbajtjes të mjediseve e deri te rritja e  vlerave kulturore- muzeore dhe në propagandimin sa më të mirë të tyre. Po kështu do të kem parasysh që Osumi të mos jetë më dëmtuesi i qytetit.


Do të ngrejmë një treg për tregtimin e fruta-perimeve për të gjithë zonën. Për këtë do të bëjmë kërkesë pranë bashkisë.


Do të punojmë që nëpër dogana mallrat e huaja të mos kenë mundësi që mallrave tona t’u bëjnë konkurencë.


Do të ulim doganat për plehrat e pesticideve.


Do të krijohen kushte sa më të mira që bujqëve t’u jepet kredi pa interes.


Do të ngrejmë një kompleks frigoriferi në biznesin e ushqimores duke magazinuar të gjitha prodhimet e tepërta. Dhe ky frigorifer do të sigurohet me shpenzimet e mia.


Nëse do të zgjidheni, cili do të jetë ligji i parë që ju do të propozoni në kuvendin e ardhshëm?


Problemet janë të shumta. Janë disa ligje që do të kem parasysh, ligje që do të ndikojnë në lehtësimin e punëve në bujqësi. Do të përmend vetëm njërin ligj e konkretisht: “Të hiqet aksiza e naftës për të gjitha proceset e bujqësisë, të cilat e ulin menjëherë e ndjeshëm koston e produkteve bujqësore.”


Përse zgjedhësit duhet të votojnë pikërisht për ju?


Sepse vota për mua është votë që i jepet birit të qytetit, njeriut të besuar që siguron se do të përfaqësojë denjësisht zgjedhësit e tij. Unë do ta justifikoj besimin edhe për traditë të patriotizmit qytetar, për të bërë gjëra me vlera për vendlindjen time dhe kjo jo me fjalë, por me vepra.

Kini besim te mua dhe unë besim te vota juaj!



Z. Luli, së fundi i njihni kandidatët e zonës suaj?


I njoh, kam respekt për të gjithë. Secili që kandidon ka vlerësuar më parë aftësitë e veta dhe meritat e tij. Padyshim, kjo e bërë edhe nga partia për të cilën kandidon. Por vlerësimet dhe krahasimet midis kandidatëve janë në duart e votuesve, të cilët do të gjykojnë, peshojnë secilin me objektivitet dhe do të dinë për cilin do të votojnë.


Dhe në këtë drejtim unë besoj te vota e tyre, ndaj edhe i bëj thirrje:


Votoni për Partinë Agrare Ambjentaliste në proporcional!


Të keni besim te përgjegjësia, aftësia dhe te kontributi im në dobi të qytetit të vendlindjes!


E ardhmja në dorën tuaj!

Vlash Pambuku

Profesor Nicholas Pano analizon klimën politike në Shqipëri

Nicholas Pano, studiues dhe analist i njohur i çështjeve shqiptare, ish- profesor i historisë në Universitetin Western Illinois, thotë se zgjedhjet e 3 korrikut janë me rëndësi jetike për demokracinë dhe shtetin ligjor në Shqipëri, për marrëdhëniet e saj me perëndimin dhe mbi të gjitha një nga kushtet themelore për anëtarësimin e vendit në strukturat euro-atlantike.

Profesor Pano, çfarë vlerë-simi do t’i bënit klimës aktuale politike në Shqipëri? 

Shqipëria sapo ka filluar fazën zyrtare të fushatës, pas një sërë sondazhesh të opinionit që tregojnë se Partia Demokratike dhe aleatët e saj po shkojnë në këto zgjedhje si alternativa më e preferuar. Nuk mund të them se ka një prirje të qartë për fitoren e Partisë Demokratike, por zhvillimet duket se po shkojnë në atë drejtim. Ka shenja që tregojnë se rezultati i zgjedhjeve do të jetë më i ngushtë nga sa kanë pritur disa, por në një atmosferë zgjedhore si ajo e Shqipërisë është shumë herët të parashikohet se cili do të jetë rezultati përfundimtar. Por për mendimin tim, duke patur parasysh gjithë spektrin e zhvillimeve duket se Partia Demokratike është më e preferuar, pjesërisht për shkak të ndarjes së Partisë Socialiste që nxiti Fatos Nano. Për mendimin tim, në qoftë se socialistët i humbasin zgjedhjet, Fatos Nano duhet të konsiderohet fajtor si arkitekti i disfatës së Partisë Socialiste. Sado ironike që të duket për logjikën normale, fakti është se kjo parti praktikisht e përjashtoi në 2004-tën nga radhët e veta grupin Meta, duke e larguar atë nga posti udhëheqës.

Kështu nga njera anë është një Parti Socialiste e dobët dhe e përçarë, dhe nga ana tjetër Partia Demokratike që ka treguar forcë brenda saj. Udhëheqësi i PD-së Sali Berisha krijoi Komitetin e Orientimit të Politikave (KOP) për të zgjuar ide të reja, për të sjellë në parti elementë të rinj, duke i dhënë një jetë të re partisë. PD-ja është përpjekur të bëjë gjithashtu aleanca me partitë e vogla që u ndanë prej saj, duke krijuar kështu një opozitë më të bashkuar, duke e vënë vetë PD-në në një pozitë më të fortë se më parë. Lëvizja Socialiste për Integrim (LSI) e Ilir Metës nga ana e saj ka disa kandidatë shumë tërheqës politikë, por anketat tregojnë se ajo nuk gëzon ndonjë mbështetje të madhe popullore dhe në zgjedhje me një rivalitet kaq që madh, LSI-ja mund të jetë një faktor që do të dobësonte shanset e PS-së për të fituar. 


Shtetet e Bashkuara, demok-raci të tjera perëndimore, zyrtarë të strukturave euro-atlantike dhe organizatave të ndryshme, kanë kërkuar nga Shqipëria të marrë të gjitha masat që këto zgjedhje të jenë të lira dhe të drejta. Kohët e fundit kjo u shpreh fare qartë në rezolutat e paraqitura në Senatin dhe Dhomën e Përfaqësuesve të Kongresit amerikan, respektivisht nga senatorët Sem Braunbek dhe Hillëri Klinton, dhe nga kongres-menët Kristofër Smith dhe Eliot Engel. Për mendimin tuaj, cila është domethënia e gjithë këtij preokupimi? 


Patjetër që këto janë zgjedhje shumë të rëndësishme për Shqipë-rinë. Shqipëria ka bërë një farë përparimi drejt demokracisë dhe ka patur një periudhë tranzicioni. Rënjët e demokracisë, rrënjët e pjesëmarrjes në jetën politike të vendit nuk janë të thella në Shqipëri. Të gjitha zgjedhjet në Shqipëri, ndoshta me përjashtim të atyre të vitit 1992 kanë qënë të manipuluara. Mendoj ajo që Shtetet e Bashkuara dhe Evropa po përpiqen t’i bëjnë të qartë Shqipërisë është se shfaqje të tilla nuk mund të tolerohen më dhe se Shqipëria duhet të ecë vendosmërisht në rrugën e ndërtimit të demokracisë, të shtetit ligjor dhe të ndërtimit të një vendi që të jetë i përgjegjshëm në arenën ndërkombërare. Shqipëria duhet t’i tregojë botës se është e aftë të mbajë zgjedhje të ndershme, të lira dhe të drejta dhe se populli shqiptar do t’i respektojë rezultatet e tyre.


Në qoftë se këto zgjedhje do të manipuloheshin, kjo do të shkaktonte vështirësi politike në vend dhe Shqipëria nuk mund të përballojë më trazira politike. Në momentin e tanishëm, Shqipëria duhet të analizojë problemet që ndesh vendi dhe t’i marrë ato seriozisht. 


Profesor Pano, Shqipëria ka një sërë problemesh sociale, pëfshirë edhe korrupsionin në nivele të ndryshme qeveritare. Ligjvënës dhe zyrtarë të tjerë amerikanë kanë thënë se Shqipëria mund të hyjë në kategorinë e shteteve të dësh-tuara nëse nuk forcohet shteti ligjor dhe nëse nuk bëhen përpjekje serioze kundër ko-rrupsionit dhe krimit të organizuar, duke përfshirë edhe arrestimin e zyrtarëve të korruptuar. Brenda vendit dë-gjohen akuza dhe kundërakuza të vazhdueshme lidhur me këto probleme që mbeten ende të pazgjidhura. Në kushtet e Shqi-përisë, si mund të trajtohet dhe zgjidhur ky problem? 

Shqipëria duhet të luftojë korrupsionin në të gjitha nivelet e qeverisë. Ky është një problem shumë serioz dhe i vazhdueshëm. Mendoj se korrupsioni i zyrtarëve është njollë në demokracinë shqiptare dhe shpresoj se çdo qeveri e re që do të vijë në pushtet do të ndërmarrë një luftë të vëtetë kundër korrupsionit. Në disa raste Fatos Nano është zotuar për çrrënjosjen e korrupsionit në partinë e tij, por individë të akuzuar për korrupsion janë anëtarë të kabinetit të tij qeveritar. Ato që duhet tani nuk janë fjalët por masat. Unë do të sugjeroja se pavarësisht se kush i fiton zgjedhjet, duhet caktuar një prokuror i posaçëm dhe duhet krijuar një grup këshillues me ekspertë ndër-kombëtarë që të bashkëpunojë me të dhe shpresoj që agjenci ndërkombëtare dhe qeveri të ndryshme do të ndihmojnë finan-ciarisht për të mbështetur një ndërmarrje të tillë. Kjo strukturë do të ndihmonte që Shqipëria të godiste korrupsionin politik.


Ajo që nuk duhet të ndodhë në Shqipëri është që me një fitore të mundshme të demokratëve të fillojnë persekutimet e ish- zyrtarëve socialistë pa ndjekur normat ligjore të pranueshme nga komuniteti ndërkombëtar. Strukura që unë sugjerova më parë do të shërbente edhe për t’i dhënë fund akuzave dhe kundërakuzave pa fund mes rivalëve politikë dhe lufta e paprinciptë politike.


Analistë në Shtetet e Bashkuara kanë shprehur shqe-tësime se me një fitore tjetër të Partisë Socialiste, shanset e Kryeministrit Fatos Nano për të të mbetur një nga figurat kryesore udhëheqëse të vendit janë të mëdha. Në thelb të këtyre shqetësimeve janë diskutimet se korrupsioni zyrtar në Shqipëri shkon deri tek ai dhe se në disa raste ai nuk është treguar një udhëheqës i përgjegjshëm. Si e shikoni ju figurën e Kryeministrit Nano? 

Besoj se Fatos Nano e ka të qartë se Shqipëria është në një udhëkryq kritik. Zoti Nano është një individ i aftë për të udhëhequr vendin, por në qoftë se vazhdon kursin e veprimeve të tij të papërgjegjëshme, ai do të dëmtonte jo vetëm partinë e tij por edhe Shqipërinë. Në një rast të tillë, do t’u përkiste elementëve të shëndoshë brenda partisë së tij ta detyronin zotin Nano të largohej nga pushteti.


Këto zgjedhje janë një provë e madhe për Nanon po aq sa janë edhe për Berishën. Populli shqiptar nuk është i predispozuar të durojë edhe për katër vjet të tjerë indiferencën e Kryeministrit Fatos Nano ndaj shqetë-simeve të shqiptarëve. Ndërkohë që ai e kalon kohën nëpër kafe pa i kushtuar vemendje situatave të vështira në vend, viktima të tragjedive shoqërore dergjen në morg. Kryeministri Nano bën një jetë tepër luksoze në një vend tepër të varfër. Dhe me të drejtë shqiptarët duhet të jenë të shqetësuar nga stili i tij i jetesës, po aq sa edhe nga stili i tij arrogant i udhëheqjes.


Profesor Pano, janë shprehur shqetësime këtu në Shtetet e Bashkuara se me një fitore të Partisë Demokratike në zgjedhjet dhe eventualisht me ardhjen e kryetarit të saj, Sali Berisha, në pushtet, shanset e Shqipëri për t’u bërë anëtare e NATO-s dhe Bashkimit Evropian, janë tepër të pakta. A shikoni ndonjë bazë për komente të tilla? 

Këto zgjedhje janë një provë e madhe për Sali Berishën. Më shqetëson niveli i retorikës deri në fazën e tanishme të fushatës, por mendoj se ai duhet të demostrojë se mund të jetë një udhëheqës konstruktiv, që nuk synon të ndjekë një politikë hakmarrëse. Partia Demokratike ka elementë të aftë për të drejtuar vendin, në qoftë se zoti Berisha nuk tregohet i aftë të përballojë sfidat e shekullit të 21-të. Siç kanë treguar sondazhet e opinionit në Shqipëri, Sali Berisha nuk është i pari në zemrat e bashkatdhetarëve të tij. Në fakt si zoti Berisha ashtu edhe Kryeministri Fatos Nano, renditen mjaft poshtë.


Por Sali Berisha ka një mbështetje të fortë në radhët e Partisë Demokratike dhe një shans të mirë për një rol udhëheqës në shtetin shqiptar. Në qoftë se ai vjen në postin e Kryeministrit, ai do të kishte rastin të korrigjonte disa nga politikat e gabuara që ndoqi gjatë periudhës që drejtoi Shqipërinë, duke krijuar kështu një imazh të ri për vete dhe për partinë e tij.


Profesor Pano, duke patur parasysh gjithë dinamikën e zhvillimeve në Shqipëri, a shikoni ndonjë mundësi reale që nga zgjedhjet e 3 korrikut të dalin udhëheqës të rinj, të aftë për të drejtuar vendin? 

Në dy partitë ka udhëheqës më të rinj me aftësi drejtuese. Mendoj se një nga rezultatet më të rëndësishme të këtyre zgjedhjeve do të jetë se ose Nano ose Berisha, varet se kush do të fitojë dhe kush do të humbasë, do të largohet nga skena politike. Si Nano ashtu edhe Berisha kanë thënë se do të largohen nga udhëheqja e partisë në qoftë se humbasin në zgjedhje. Berisha ka shkuar edhe më tej, duke thënë se do të heqë krejtësisht dorë nga politika. Kjo do të shënonte një moment të ri në tranzicionin e Shqipërisë, kur një apo më shumë parti politike do të dalin me udhëheqës të rinj që do të përcaktonin një kurs të ri për vendin. Nuk dua të përmend emra, por jam plotësisht i sigurt se Shqipërisë nuk i mungojnë individë të aftë për ta udhëhequr.

VOA

Kërkohet një mjekër për “Armikun Kombëtar”

Pasi ra edhe perdja e fundit e tymit të rrënojave trishtuese amerikane, qartësia po bëhet gjithnjë e më e madhe. Arrijmë të shohim tashmë si ishim, si jemi. Sa larg a afër njëri-tjetrit me fatkeqësinë në mes. Ne, familja e bijve të Adamit.


“A nuk ishte edhe ai një shpirt?” tha Muhamedi a.s. Profeti im, kur u pyet pse trishtohej tek kalonte afër funerali i një hebreu. Ndërsa e kishin mohuar dhe gjakosur me gurë rrugëve të Taifit, nuk kërkoi hakmarrje, por u lut dhe shpresoi se nga pasardhësit e atij brezi të paditur do të dilnin njerëz që do adhuronin Allahun.


Por këto nuk i di gjithkush, Nuk i di psh. një pedagog shqiptar, i njohur i vjetër, i cili të nesërmen e atentateve, pasi u sigurua në rrugë se nuk e shihte njeri, më përshëndeti nga larg me një shtrëngim të ulur grushti, shenjë e cila në shumë kultura tregon përgëzim dhe një lloj kënaqësie që shijohet në grup… (E njëjta shenjë e beftë gëzimi që një gazetar i RAI-t tregoi po të nesërmen e atentateve, kur korrespondentët e Lindjes e lajmëronin për shpërthime të fuqishme në Kabul…) Pedagogu, një burrë që ka inate të vjetra me Amerikën, nuk e njeh fare fenë time; ai thjesht është i bindur se tek unë dhe tek mjekrra ime ka partnerë për të ndarë hallvën makabre të një feste vdekjeje. Nga larg, gjesti i tij futbollistik më erdh’ krejt si grusht stomakut.


Me të njëjtin paragjykim provokativ, edhe media shqiptare mësyu xhamitë dhe institucionet islamike për të dhunuar kë të gjente përpara. Pyetja shtruar besimtarëve: “çfarë mendoni për aktet terroriste në Shtetet e Bashkuara?” parapret në fakt veç dy lloj përgjigjesh. Ndërkaq që çdo njeri normal e di se për këtë lloj pyetjeje mund të ketë vetëm një lloj përgjigjeje; e pyetjet që kanë vetëm një përgjigje, ti thjeshtë nuk mund t’i bësh... Por një injorancë mbase e pashërueshme, apo një dashakeqësi e deleguar, i bën gjithsesi të ta vendosin tytën e mikrofonit në fyt dhe të të thonë: je me kriminelët a me viktimat?


Në të njëjtën linjë mendimi pastaj në darkë, mësohesh të shohësh në TV, se sa normale është që ndërsa flitet për terror, kjo të ilustrohet me pamje normale minaresh, njerëzish normalë që falen normalisht… njerëzish me mjekërr!


Fara është hedhur; urrejtja është kanalizuar: Në të nesërmet e para të atentatit, në rrugë sheh veten të fyhesh si asnjëherë gjatë jetës tënde më parë. Njerëz me gazeta në dorë që të shigjetojnë me gisht, me sy të ndezur, me gojë të hidhur…


Qëndisur me stigmën e dukshme të pakicës, ecën me mjekërr dhe anonimat nëpër rrugët e qytetit tënd të kolonizuar me urrejtje dhe në gjoks detyrimisht të grumbullohet urrejtje, por më tepër trishtim. Nuk mundesh të sqarosh asgjë; djalosh njëzet e diçka vjeçar që nuk e ke besuar kurrë se do ta jetosh një ditë historinë, se edhe hebrenjtë ishin njerëz si ti me yllin prej cope qepur dukshëm në fat. Si një kështjellë e rrethuar, a si një anije që digjet, braktiset shenja e grupit; çdo të nesërme pas atentateve; djelmosha kokëulur faqeplagosur dalin nga dyert e xhamive; kanë hequr mjekrrën njerëzore, për të veshur maskën urbane të të qenit “tribalisht korrekt”, të të qenit “ne” dhe jo “ata”.( Dy vajza që i njoh, motra, të përjashtuara vite me rradhë nga e drejta për të vazhduar shkollën për shkak të mbulesës fetare, pikërisht këto ditë hoqën mbulesën nga koka. Kishin bërë durim në kohë paqje, por tani është vërtet ndryshe.) Një mekanizëm, i frikshëm në përsosmërinë e vet, është vënë në lëvizje. Kultura e timonuar dhe informacioni i tillë me anë të magjisë pavlloviane të përsëritjes së klishesë së rrezikshme kanë veçuar tek njerëzia të njëjtin reagim. I sheh të sinkronizojnë lëvizjet dhe qëndrimet popullata të tëra rreth teje: të njohur dhe të panjohur, të afërm dhe të largët, të dashur e jo të dashur, gra dhe burra, të rinj dhe të vjetër, besimtarë dhe jobesimtarë. Një kult i vërtetë që fokuson rreth mjekrrës të pranuar masivisht si atavizëm evolucionar në Sizifin e përditshëm të luftës shfarrosëse me veten përballë me brisk në dorë, (idenë për hypje-zdrypje në një majë mali të shumëzuar me ty, ta forcon edhe më bora e industrisë së shkumës.) Pastaj kemi rrënjosjen spartane, më gjerë greko-romake-fashiste, përftuar nga ushtria dhe ballafaqimi me forcat e rendit, që automatikisht e kthen mjekrrën në antonim me rregullin, rendin, pastërtinë dhe kështu barazim me margjinën, të ndaluarën, irracionalen. Ki parasysh edhe lejfenizmin. Gjithashtu ngjyresat e bollshme nga letërsia e detyrueshme shkollore për sakrifica të frikshme (lexo çmenduri) murgërore, mistikë mesjetare lindore tendencioze (Rasputini?) plus sulltanat. Plus tridhjetë e ca vjet propagandë për radikalizëm dhe terrorizëm islamik që nga revolucioni iranian me rekuizitën e vet mjekërrore në rubrika, dosierë, reportazhe, filma, romane, zhargon, lojra kompjuteri … E gjitha kjo nxjerr dhunshëm kokë, duke çarë hipokrizinë e respektit për diversitetin, në çaste kritike e sidomos në katastrofa gjithëtronditëse si kjo e fundit, ku implikohesh njëheri me monumentalizmin në simbole dhe numerikë. Pastaj vërtetë është e pafalshme për njeriun e thjeshtë nëse mes gjithë kësaj nuk ve në shënjestër njeriun me mjekërr, sidomos kur siç thamë mediat ilustrojnë lirshëm retorikën për terrorin me pamje minaresh e besimtarësh me mjekrra. Kur edhe burra shtetesh të mëdha, flasin për “kryqëzatë” “kundër të keqes” apo përplasje a “epërsi” me qytetërimin islam, dhe më pas nën breshër reagimesh shpejtojnë të vënë pikat mbi I-të që nuk egzistojnë duke sqaruar se nuk kanë gjë me Islamin apo muslimanët. Por njerëzit e thjeshtë e morën mesazhin. E mbase vërtet nuk kanë gjë me muslimanët: në rrugët e Amerikës vritet tjetri vetëm se ka mjekërr, pa qenë detyrimisht musliman. Është rasti i një indiani të besimit sikh vrarë në një pikë karburanti, dhe raste të tjera goditjesh të sikhëve edhe gjetkë në botë, (feja e tyre u kërkon mbajtjen e mjekrrës) denoncuar si raste dhune urrejtëse lidhur me atentatet. Vërtet, edhe pa mjekërr e pa Islam, furia hakmarrëse e injorancës së kultivuar gjithashtu këto ditë vrau edhe një të krishterë egjiptian për fajin e mjaftueshëm se po mbante në lëkurë shenjën e të qenit arab në kohën dhe vendin jo të duhur.


Ata që kanë bërë krimin në fakt nuk janë disa idjotë të mjerë patriotikë që mund edhe t’i zërë policia. Kriminelët janë ata që përgatitën tabelën e qitjes me lexime të shtrembëruara të ngjarjeve, duke akuzuar drejtpërdrejtë apo tërthor thelbin e fesë islame si kriminal dhe qindra milionë muslimanë si përbindësha të mundshëm. Janë ata që vite me rradhë definuan “islamik” terrorizmin, kur ky nuk është atribut fetar, dhe definuan sipas interesit lëvizjet çlirimtare të popujve herë “terrorizëm” e herë “luftë për liri”. I gjen edhe tek ne, injorantë apo sadistë që duke bërë si specialistë tradhëtojnë reputacionin në faqet e para të gazetave tona më të mëdha, kur shkruajnë se muslimanët i falen pesë herë në ditë Muhamedit (!!!), kur duan ta paraqesin devocionin islamik në profile kamikazesh, apo japin të dhëna për “vendet arabe si Irani (!!!), Egjipti etj”, duke shpikur talibanë dhe baza terroriste në Shqipëri, apo duke sugjestionuar me termin “xhihad”. (Kjo fjalë në gjuhën arabe, tregon përpjekje , sakrificë. Në traditën islamike “xhihad i madh” tregon përpjekjen për të luftuar egon, që të zbutet dhe të përsoset e të përkulet më në fund para madhërisë së Zotit. Kurse “xhihad i vogël” është e njëjta përpjekje e spostuar jashtë vetes kundër padrejtësive dhe tiranisë derisa gjithë madhështia në tokë t’i takojë vetëm Zotit. Por kjo absolutisht nuk është interpretuar 1400 vjet rresht si vrasje civilësh, apo si terror “hedh gurin fsheh dorën”, por kur ka marrë forma të pashmangshme luftarake, ka qenë ose mbrotjeje të ligjshme, ose problem i fushës së marrëdhënieve ndërkombëtare; çështje ministrish, traktatesh, ambasadorësh e jo pirateri anarkiste kundër të pafajshmëve. Në një bisedë në një televizion me një gazetar të respektuar, koncepti që u përftua nga fjala ime e gjatë dhe natyrisht e redaktuar, u fokusua tek “xhihadi i Ramazanit”, tek përpjekja që besimtari bën me veten për të treguar se jeton pa ngrënë e pa pirë, po jo pa Zotin. Meqë disa e kanë vënë në dyshim këtë lexim timin për xhihadin, po jap pa redaktim fjalën e ministrit britanik të shtetit për Zyrën e Jashtme dhe të Komonuelthit në vitin 1999, z. Derek Fatchett : “Ajo çka ata (shumë njerëz në Perëndim shën. im) kanë nevojë të njohin është se ekziston një xhihad i madh- jo një luftë e shenjtë kundër të pabesëve, por një përpjekje përbrenda njeriut për të qenë i ndershëm dhe i drejtë. Dhe Ramazani është koha kur Kurani i Shenjtë i thërret besimtarët të meditojnë mbi këtë përpjekje.” ( dërguar për “Jordan Times”, 18 Janar 1999)


Duke veçuar bukur faktin se ndonëse me një “çetë profetësh” të përbashkët me traditën judeo-krishtere, tekstet islamike nuk e kanë përfshirë kurrë historinë e kreshnikut Samson, studiuesi britanik Abdal-Hakim Murad (ish- Timothy Winter) fshin edhe të fundmin spekullim teologjik që mund të akuzojë mendësinë muslimane për përligjje të “akteve heroike vetvrasëse”. Bëhet fjalë pra për tregimin biblik, dramatizuar nga Noli ynë me mjekërr, me trimin Samson i cili i zënë rob tek filistinët, shembi shtyllat e tempullit pagan, dhe “rrëmbeu me vete, në vdekje, më shumë filistinë sesa kishte vrarë gjatë tërë jetës së tij.” Fuqinë e vet titanike, Samsoni e kishte tek flokët (kam përshtypjen se tek “Israelitë dhe filistinë” Noli ka shtuar edhe mjekrrën.) Po prapë, nuk ka dyshim se rrëzimi i ndërtesave dhe vrasja e të pafajshmëve, sot nuk është punë qimesh dhe nuk është punë besimtarësh me mjekërr, apo edhe pa mjekërr; mjafton vetëm të kenë kuptuar vërtetë çfarë është mjekrra. Se mjekrra është paqë me Zotin duke mos prishur atë (mjekrrën) që Ai krijoi me mirësi; është paqë me veten, duke mos u kacafytur përditë para pasqyrës në një koreografi vetvrasjeje me thikë në fyt; është paqe me ata njerëz që duan paqe, të cilëve kështu u dhuron mundësinë të të identifikojnë, të të përkufizojnë, të ta dijnë kufirin… U jep një dije për veten tënde, e cila sipas natyrës që ka dija, u jep edhe një minimum pushteti njerëzve mbi ty, të cilin s’ta fal kushdo sot, i fortifikuar pas kamuflazhit të (pamjes së) rastit, sipas leverdisë: herë zyrtar, herë sportiv, herë serioz e herë agresiv. Jep mundësi për policinë në aeroporte apo të tjera porta ta lokalizojë shpejt rrezikun dhe të bjerë rehat ndërkaq që njëfarë Timothy (tjetër ky, që nuk arriti të bëhej musliman, si Timothy më lart), bjond dhe pa mjekërr hedh në erë ndërtesa federale në Oklahoma.


Përveç Heroit Kombëtar, Poetit Kombëtar, dhe lekut kombëtar (poeti, heroi plus Budin, Nolin dhe dy variantet e dymijlekshit me Ismail Qemalin) ca shqiptarë duan të bëjnë me mjekërr edhe Armikun Kombëtar.


Mediat dhe “specialistët” vazhdojnë të pjellin rrugëve vezë qose të urrejtjes, korba të rinj për një qiell mishngrënës ballkanik.

Floresha Debinja në recitalin e saj të parë  
Kënga qytetare beratase është shpirti i qytetarit beratas. Kur e dëgjon këtë këngë, s’ka sesi të mos zgjohen ndjenja, kujtime, të mos zbresësh shkallët e një botë të bukur e të ëndërruar, pjesë të jetës qytetare. 

Kështu e përjetova këtë botë të këngës beratase në zërin e bukur e zotërues të këngëtares sonë të njohur Floresha Debinja, e vetmja që po na e mban gjallë këtë këngë dhe që po na e ngroh shpirtin tonë të etur.

Sapo hymë në sallë, na tërhoqi vëmendjen skenografia aq e gjetur dhe funksionale e skenografit Kastroit Dervishi.  Në sfond, me efekte dritash, e zotëronte skenën emri “Floresha”. Të bënin përshtypje ngjyrat që e zotëronin atë emër, në përshtatje edhe me kuptimin e emrit të këngëtares, që nga e jeshilja e gjethes së trëndafilit, tek e verdha e menekshesë e më në fund me atë ngjyrën e karafilave të mrekullueshëm të Beratit. Të dukej se edhe në ngjyrat e atij emri, skenografi kishte mbledhur ngjyrat e këngëve që do të këndonte Floresha.

Na befasoi hapja e koncertit, me hyrjen në skenë të këngëtares më të re, fituese e çmimit të parë në festivalin e fundit për fëmijë, Iris Dardha, me këngën “Mora mandolinën”. Edhe kjo hapje na  ndërmendësoi shoqëruesen e nuses mbretëreshë në një dasmë beratase. 

Krahas këngëtares së vogël, pranë saj, pashë edhe krijuesin e saj, Shyqyri Fugën, me fustanellën e tij aq të njohur, që prisnin të dy së bashku, të dilte në skenë Floresha Debinjën.

 
Dhe Floresha doli duke zbritur shkallët e skenës e sigurtë me këngën “O në bahçen tënde, ç’po këndon bilbili”. 

Na u duk sikur salla na u mbush me lulet e bukura të Beratit,  që çelin nga sevdaja, me trëndafilat, borzilokun dhe lulet e portokalles.


E tillë është kënga beratase. 

Në një variant të hershëm të kësaj kënge, që vjen nga shekulli XIX, na zbulohet burimi i kësaj kënge, që i kushtohet këngëtares dhe valltares së njohur beratase, Shaje Llakës: 


Mbi baluken tënde


Po këndon bilbili,


Nga sevdaja e Shajes


Çeli trëndafili….

Pas kësaj kënge del prezantuesja e njohur  dhe e rikthyer në skenë, Xheni Kadëna.


Në një bisedë të shkurtër, që zhvillohet midis tyre, njihemi edhe rrugën që ka ndjekur ndër vite duke kënduar Floresha Debinja.


Floresha ka 35 vjet që  ka “pushtuar” skenën. Është bërë mjaft e njohur jo vetëm në Berat, por në mbarë Shqipërinë. Ajo është mirëpritur dhe duartrokitur nxehtësisht edhe gjatë shfaqjeve të dhëna në Itali, Greqi, Maqedoni... Në kujtesën e saj janë të fiksuar emrat e kompozitorëve Asqeri Kadëna, Sotir Konçi, Fatbardh Dervishi, Naim Veizi, Teki Luari dhe e kompozitorit të ri dhe të talentuar Altin Metohu, të cilët  kanë dhënë një ndihmesë të çmuar në sukseset e saj. Floresha është nderuar me çmime në takimet e estradave profesioniste, është pjesëmarrëse në Festivalet Kombëtare Folklorike dhe në Festivalet e Këngës në radio-televizion. Në Festivalin e Këngës Qytetare në Elbasan është vlerësuar me “Çmimin e karrierës”. Ajo, siç shprehet edhe vet, ka mbaruar konservastorin e këngës qytetare beratase.


Koncerti vazhdon me këngën “Trëndafili bukur shumë”. Përsëri shumë lule, gjithmonë të pranishme në këtë koncert.


Më pas vazhdon me këngën “Doli dielli n’atë buzë mali”. Zërin e Floreshës, m’u duk sikur po e shoqëronte në ato çaste edhe këngëtari i Grupit të Këngës  Beratase Ismail Nova. Kështu e ka kënga. Të sjell pranë ata që e kanë krijuar ose që e kanë kënduar. Kështu e përjetova edhe këngën “Dua të të them një fjalë”. Ishte Sabaudin Doko që e ringjalli këtë këngë gati të harruar. Edhe këngën “Kur më zbriste goca Bregut”, këngë që i është kushtuar Dife Kapinovës, pata po të njëjtat ndijime. Dikur kënga këndohej “Kur më zbriste Difja Bregut”.


Kënga  “Pse më ke hipur kaq, o moj pleqëri”, përcolli dertet e moshës për ata që kanë qenë të lidhur në vite me këngën.


Kur dëgjova këngën “Çupë thyej ato gjilpëra”, e përfytyrova veten midis shokëve. E këndonim së bashku me Sherif Bashën, që e kishte këtë këngë më për  zemër, Qeramudin Durdinë, Sotir Gjikën, Jorgji Bendi, shoqëruar me fizarmonikë nga Andrea Ndreçka.


Këngëtarja e re, që e hapi këtë koncert, doli sërish për të përshëndeti këngëtaren e adhuruar, Floreshën, me këngën e Altin Metohut, fituese e çmimit të parë në festivain e këngës për fëmijë.


Nga të pranishmit u mirëpritën edhe dy këngët e kënduara nga i ftuari, tenori Kastriot Tusha.


Koncerti u mbyll me këngën “Trëndafil i bukur shumë, këngë që ishte fillimi i menduar dhe i goditur i këtij koncerti recital.


Suksesi i këtij koncerti është edhe meritë e regjisorit Sejfulla Myftari, udhëheqësit artistik Altin Metohu, prezantueses Xheni Kadëna, fonisë nga Roland Riko dhe Alban Luari dhe, sidomos, e mbështetjes  nga  drejtori i qendrës kulturore, z. Kadri Kuka.


  Edhe pse do të kisha dëshirë që këtë koncert të mos e kishte humbur asnjë qytetar beratas, jehona e tij ka për të qenë gjithmonë e pranishme në zërin e bukur të Floresha Debinjës.Agim Mehqemeja

Promovohet libri 

“Pemëtaria në rrethin e Beratit”  

me autor Qemal Bendo

Drejtoria rajonale e bujqësisë dhe ushqimit dhe shoqata BKFSH Berat, ditën e enjte, më 9 qershor 2005, në mjediset e hotel “Tomorit”, organizuan një takim koktejl për promovimin e librit “Pemëtaria në rrethin e Beratit” me autor Qemal Bendon.


Merrnin pjesë punonjës nga Ministria e Bujqësisë dhe Ushqimit, nga  drejtoria rajonale e bujqësisë dhe ushqimit, agronomë ish-kolegë të autorit dhe dashamirë të tij.


Fjalën e hapjes e mbajti drejtori i DRBU-së, z. Venetik Çela. Në fjalën e tij ai nënvizoi kontributin e autorit në fushën e pemëtarisë pas përfundimit të studimeve në Bullgari.


Për vlerat historike dhe shkencore të librit, duke e trajtuar atë kapitull për kapitull, gjerësisht, foli z. Edmond Lole. Në veçanti ai foli për kontributet që kanë dhënë kopshtarët e thjeshtë të fshatit dhe të qytetit si dhe agronomët me përvojë në kultivimin e shumë varieteteve të drufrutorëve, të shtjelluara me hollësi nga autori.


Më pas folën specialistë të fushës së pemëtarisë, z. Vangjel Stasa, Rustem Osmani, autor edhe i parathënies së librit, Petro Kokaveshi, Beqir Fiska, specialist i pemëtarisë dhe sot prodhues verërash nga Roshniku, si dhe mësuesi Asllan Sulo.


Në këtë takim, sipas traditës, foli edhe autori i librit, i cili falënderoi të pranishmit për vlerësimet e tyre.

Lajmëtari   

Kronikani

Fragment nga novela 
“Fjala e pathënë e një murane”

Ishte prag dreke. Në shtëpinë e Maries kishte këngë. Porta rrinte mbyllur. 

Mbeta si i mbërthyer nga një çudi e bezdisshme. S’kishte ndodhur ndonjëherë kështu. Në këngë dhe në mort portat janë mbajtur kurdoherë hapur.

Mos ishte mbyllur rastësisht porta e Maries? 

U mata të trokitja. Po s’munda. Ma mbajti dorën një këngë. Që ndillte gjëmë.

Tri herë u këndua. Po pse tri herë?!… S’mund ta merrja dot me mend. 

Më pas ra heshtja.

Midis meje dhe Maries, në ato çaste ende të paqartësuara, hyri kronikani i vjetër i qytetit.

“Nuk je i pari që zhyte nëpër këto tallaze,- ndërhyri ai për ta qetësuar.-  Edhe unë, kur shkruaja kronikën dy shekuj e ca më parë, pata tallazet  e mia. Për të dalë nga gjendja e mundimshme, që më  mbërthente herë pas here, e rilexoja atë kronikë dhe  hyja në gjykime për ato që kisha shkruar. Kështu bëj edhe ti. Hyr në botën tënde të kërkimeve. Me siguri aty ke për të gjetur qetësinë që të mungon në këtë çast.”

“Mërzia më çon në shtigje që s’kam si i njoh. Prandaj, mendoj, se s’kam për të dalë në udhën e duhur.”

“Ashtu të duket.”

“Para dy ditësh Maria nuk ma hapi portën. Sot, pas dy ditësh, në shtëpinë e saj, me portë të mbyllur, më ngrihet kënga!…”


“Kam dëgjuar për Marien.”


“Si është e mundur?…”



“Kur merreshe me kronikën time, ia zije shpesh emrin në gojë. Flisje me të. Ti je i ri dhe jeta s’t’i ka mësuar të gjitha shtigjet nga duhet të kalosh. Kronika ime ka një fletë që s’është e njohur sa duhet. Kjo fletë e kronikës lidhet me një aheng. Se ahengu ngrihet jo vetëm për gëzim. Ngrihet edhe për ndjellakeqe.  Edhe ahengu  në  shtëpinë  e Maries e mbart një të fshehtë. Kjo pjesë e kronikës sime mund të të ndihmojë për ta gjykuar me gjakftohtësi problemin. Mund që të zërë vend, nëse e sheh të arsyeshme, edhe në punën tënde kërkimore, si një argument më tepër për tezën që ke ngritur. Dhe që pret ta trajtosh.”

*

Një fletë e zverdhur nga koha rrinte në pritje para meje. Nuk nxitova në lexim. Desha ta përjetoja atë ngjarje.

“ Viti 1757. Qyteti i Beligradit.


Velabisht.

Mbërrij në saraj si kronikan i pranishëm në të gjitha ceremonitë dhe ahengjet e parisë.  

Vëzhgova me kujdes përgatitjet. Era e gjellëve premtonte aheng të madh. Ishin thirrur çingitë më të dëgjuara të qytetit.

Përfaqësuesit e parisë dhe të esnafëve i priti me  shumë nderime vetë pashai. Të ftuarit mbetën të kënaqur. Ata e kishin kundërshtuar dikur me forcë dëshirën e sundimtarit të tyre për ta vendosur qendrën e qytetit pranë sarajeve të tij në Velabisht. 

Po mëria e vjetër e tij,  siç u duk nga pritja, ishte lënë në harresë. Nuk gjetën arsye t’ua pengonte një dëfrim të shpenguar. 

Këngët dhe vallet e çingive i dehën të ftuarit. Bukuria  dhe  lakuriqësia e  tyre ishin mendjeprishëse. Dashuria u derdh pa kursim. Nuk pati asnjë fjalë ndjellakeqe. Asnjë këngë për ndonjë  gjëmë të ndodhur më parë. 

Nuk e ndoqa dot ahengun deri në fund. E dija vendin tim. Atje e kërkova gjumin. 

Të ftuarit ishin ngritur nga mesnata. Ahengun e lanë të vazhdonte. Nuk u shkoi ndër mend se vdekja u kishte zënë pritë. Më të dalë të sarajeve, pranë mullirit, te rrapi.

Ishin 27. 

I  varrosën po atë natë. Atje. Te Shtoi i Velabishtit.  

Kjo muranë, më pas, pati shumë gjarpërinj. U bë vendndodhja e tyre.” 

*

Maria, të nesërmen, erdhi në takim e nxituar, si reja nëpër shkrepëtima. Me shumë dhimbje në sy.

Edhe bisedën nëpër ato shkrepëtima e ngritëm. Ishte një bisedë që mbante stuhi brenda.

“Mos më vështro ashtu, Marie!”

“S’kam si të të vështroj ndryshe.”

“Unë vetëm një gjë kuptoj: Mariet nuk dinë vetëm të dashurojnë. Dinë edhe të vështrojnë.”

“Mos ma thuaj këtë. Ti nuk e di të vërtetën.”

“Edhe ti nuk i di disa të vërteta.”

“Do t’i mësoj.”

“Tri herë ta kënduan në shtëpi, për gjëmë, të njëjtën këngë. Nuk e di nëse ia kape qëllimin.”

“Nuk pata mundësi.”

“Një këngë, për gjëmë, më dërguan edhe mua. Atë mëngjes ma lanë pa pirë kafenë.”

“Dje s’më dëgjonin veshët. S’më shikonin sytë.”

“Të kërcënuan me fatin e Kalies!”

“Këtu fryn erë…  Shumë erë… Le të gjejmë një vend më të përshtatshëm për të biseduar. Po më shkojnë të rrëqethura nëpër trup.”

“Të ngroh unë me zemër, Marie.”

“… Për cilën Kalie e pate fjalën?”

“Për Kalien  e këngës. Edhe ajo ishte një vajzë e bukur si ti. E deshi një djalë. E deshi edhe ajo. Po dashurinë ua përgojuan. Gjithmonë gjenden njerëz, që dinë ta përgojojnë një dashuri.  Për të mbuluar këtë turp, Kalien e martuan larg. Shumë larg. Përtej në Janinë.  Me një të moshuar. Një karvanxhi u bë ndërmjetës. Kjo martesë s’kishte si të ishte me fat. E kthyen një ditë në familje. Këtë herë me një njollë të dytë. Prindërit  e saj, të mbetur  ngushtë, e bënë kurban bukurinë dhe dashurinë e Kalies,  te një  sakat.  Këtu, në qytetin tonë. Në lagjen e Malit të Thatë. Vetëm një mjeran nuk përgojohej për të kaluarën e gruas që merrte.”

“Kjo histori qenka e pabesueshme! Tepër e dhimbshme!…”

“E thotë kënga, Marie.”

“Sigurisht…”

“… Ai e këndoi?”

“Nuk e di… Ndoshta njerëzit e tij….”

“U largova pas ndërprerjes së këngës. Nuk desha të të shihja kur ta përcillje.”

“Nuk e përcolla. Vetëm i mbylla  portën.  Për të mos ia hapur kurrë më.”

Maria, në ato çaste, nuk u kujtua për erën që ia shpupuriste flokët. Dhe ia trazonte fustanin.

Mbi Kishën e Virgjëreshës një çift pëllumbash ngrihej në fluturim.

*

Kërcënimet nuk u ndërprenë. I futën në një rrjedhë të re.

Më thirri në zgafellën e tij. E kishte këtë mundësi. Qëndruam ballë për ballë. Ndjeva krupë. Kishte marrë erën e asaj zgafelle ku zvarritej.

Nuk ndërtoi ndonjë hyrje. Ç’i duhej?… Parapëlqeu goditjen e gjarprit.

“Më ke dalë në rrugë.”   

“Nuk ta kam zënë.”


“Ma lësho!”

“Jemi në pragdasme… Na hyri vdekja në mes… Na la për ca kohë të veçuar… Por nuk pati zemër të na linte të ndarë…”

“Mos harro ku punoj.”

“I mora kërcënimet.”

“S’i ke kuptuar.”

“S’kishin ndonjë kod të vështirë.”

“Nuk do të dorëzohem.”

“Më kot e kërkon dashurinë ku s’të pret.”

“Ka për të ardhur! Ke për ta parë!…”

S’kishim ç’t’i thoshim më njëri - tjetrit. U ndamë si retë pas një furtune.

Nga pas më ndoqi vërshëllima e tij prej gjarpri.

Agim Mehqemeja

Koncert spektakël rinor

Më datën 7 qershor në sheshin qendror të qytetit, mbasdite vonë, u zhvillua një koncert spektakël rinor.


S’është hera e parë që zhvillohen veprimtari të tilla kulturore në qytet. I rrallë është fakti që spektakli u realizua  nga nxënësit e talentuar të shkollave të qytetit, këngëtarë dhe balerinë. E veçanta tjetër ishte se ky spektakël u konceptua për të evidentuar nxënësit e shkollave, të dalluar në veprimtaritë e ndryshme mësimore, sportive e kulturore në nivel kombëtar e rajonal gjatë këtij viti.


Protagonistët e kësaj mbasdite fund e krye ishin nxënësit e shkollave të qytetit, prindërit dhe mësuesit e tyre në skenë dhe në shesh. Por protagonistë të kësaj feste u ndien dhe anëtarët  e këshillit bashkiak, të cilët në mars vendosën të akordonin  fondin prej 500 000 lekësh për nxënësit më të talentuar të shkollave të qytetit. Një komision i përbërë nga përfaqësues të bashkisë, drejtorisë arsimore rajonale dhe drejtorë të shkollave përzgjodhën nxënësit që ishin shquar në veprimtari të rëndësishme, kampionate, olimpiada kombëtare,  konkurse vendore dhe rajonale. U vlerësuan 25 nxënës pothuajse nga të gjitha shkollat e mesme  e nëntëvjeçare të qytetit. Këta nxënës të dalluar u thirrën që të gjithë emër për emër përpara bashkëmoshatarëve, të cilët kishin mbushur sheshin, për t’u bërë të njohur nga të gjithë, për t’u vlerësuar nga të gjithë, për t’u respektuar nga të gjithë. Në skenë dolën dhe disa nga mësuesit e tyre.  Trajneri i mirënjohur i gjimnastikës G. Monopati, mësuesi i matematikës dhe drejtori i shkollës “K. Isak” Selman Hodaj, dirigjenti dhe nëndrejtori i shkollës artistike F. Dervishi, mësuesi i biologjisë në shkollën “Babë Dudë Karbunara” I. Muçogllava, si dhe përfaqësues të këshillit bashkiak, të cilët shpërndanë “çertifikata vlerësimi”, tufa me lule për këta nxënës dhe zarfa me shpërblime që varionin nga 10 000 lekë (të reja) deri në 20 000 lekë (të reja). U deklarua se pjesë e vlerësimit të tyre do të jenë dhe dy bursa njëvjeçare për nxënësit më të mirë të qytetit që kanë arritur rezultate më të larta gjatë katër viteve për t’i mbështetur në vitin e parë të shkollës së lartë. Me këtë mbështetje bashkia e qytetit kërkon fillimin e një tradite të re për t’i mbështetur ata financiarisht. Kjo kërkon që këta nxënës të mos jenë anonimë, kërkon t’i kthejë në shembull që duhen ndjekur nga nxënësit e tjerë. Sigurisht, si përvojë e re, në vitet e tjera do  të përsoset, shuma e akorduar do të jetë më e madhe dhe sigurisht do të përfshijë një numër më të madh nxënësish.


Duhet të nënvizohet fakti i rëndësishëm që koncerti i realizuar kishte fund e krye protagonistë artistët e talentuar të shkollave të qytetit, këngëtarët nga e shumënjohura në “Ethet e të shtunës” Olsa Spata, deri te balerinët e talentuar të përgatitur nga koreografi Euklid Cakrani.

Agron Polovina

Po, apo jo shoqërisë aksionere?
Sportdashësit e futbollit sapo e kaluan shqetësimin nga gjendja jo e mirë e ekipit “Tomori”, duke mbledhur mendjen nga pjesëmarrja në ligën superiore. Tani  pushtohen nga një tjetër shqetësim që lidhet me të ardhmen e futbollit tonë.


Shqetësimi është: 

Si do të organizohet drejtimi i futbollit në Berat? A do të formohet shoqëria aksionere për ta drejtuar futbollin?


Kohët e fundit janë botuar në media artikuj që e trajtojnë këtë problem, i cili për Beratin akoma nuk po gjen zgjidhje.


Në disa gazeta lexojmë kryeartikujt:

-Shoqëria aksionere shpëtimi i futbollit “Tomori”.


-Dy variante për futbollin, njëri hidhet poshtë.


-Pse hezitohet për shoqëri aksionere?


-Një orë e më parë “Tomori” në shoqëri aksionere!


Në disa takime të organizuar nga bashkia dhe drejtues të sportit, sportdashës dhe të tjerë, kryebashkiaku Fadil Nasufi,  i mbështetur në ligjin e sportit të miratuar nga kuvendi i Shqipërisë, deklaroi se në zyrat e bashkisë ndodhet një kërkesë ligjore e detajuar më së miri nga sponsori i njohur Edmond Malollari, madje për problemin e ngritjes së shoqërisë aksionere është akorduar nga ana e bashkisë një fond prej 30000 lekë.


Kam bindjen që këtë javë ky problem që është bërë maratonë, do të gjejë zgjidhje dhe ne do të kemi rastin që ta shprehim urimin me këto fjalë:


“Start të mbarë shoqërisë aksionere “Tomori”.

Teli, Andon Zaho

Është foto e fiksuar në stadiumin “Tomori” në vitin 1972 para ndeshjes ndërkombëtare të ekipit “Tomori” me futbollistët  kinez.


Kapiteni i ekipit “Tomori” Teli, përshëndetet nga kuadro të rrethit. 

Berati 

e ka një atlet

Gazment Shehu, është djali i të ndjerit Njazi Shehu, ish-trajner i suksesshëm i volejbollit të fëmijëve, por kushtet jo të përshtatshme në përgjithësi në Berat për këtë sport, bën që të largohet, por jo nga sporti, pasi ai nuk mund të rrijë pa sport. Gazi ushtron sportin e atletikës, vrapimet në natyrë, maratonën. Është trajner i vetes.


Në bisedë me Gazin mësova se kishte dy qëllime që i ushtronte vrapimet në natyrë. Së pari, të mbajë trupin të shëndetshëm, të kalitur fizikisht dhe, së dyti, të aftësohet për të konkuruar në veprimtaritë kombëtare dhe pse jo edhe në ato ndërkombëtare.


Gazi më tregoi se nuk kishte  më shumë se 6 muaj që stërvitet për çdo ditë. Zakonisht doza e stërvitjes është 10-15 km në ditë. Intinerari është Berat- Drobonik, Berat- Fermë Otllak, etj. Mbas mësimit e çlodhjes në shtëpi, me kënaqësi ushtron stërvitjen. Zakonisht në rrugët kryesore të qytetit nuk vihet re se ai është në stërvitje, por sa po largohet në periferi e merr me mend se ai është sportist që ushtron sportin.


Historikisht në Berat ka pasur disa të rinj që kanë zhvilluar vrapime në natyrë, por ata kanë qenë në ekipe sportive të klubit, madje, që kanë pasur rezultate shumë të mira në veprimtari kombëtare, si Niko Qytyku, Vangjel Melëngu, Petraq Kule, Emir Qafa. Ka pasur tek-tuk ndonjë të ri që ka zhvilluar vrapime, por këto kanë qenë në periudha të shkurtëra.


-Do të dëshiroja, -thotë Gazi, -që ashtu si unë të stërviten edhe të rinj dhe, nëse nuk do të kenë qëllime për të konkuruar si unë në veprimtari, të kenë qëllimin më të rëndësishëm për t’u kalitur në natyrën e bukur. Megjithatë, nuk jam vetëm, -më thotë Gazi, -është edhe Gjergji Angjeliu, ish-atlet i “Tomorit” e ndoshta do të vijnë ditë që do të shtohet numri i vrapuesve në natyrë në 5, 10 dhe, pse jo, më shumë. Është i vetmi sport që i ka kushtet për ta ushtruar, mjafton ta vlerësosh lëvizjen në natyrë.

“Shqiponja”, balona ime

Vogëlushi 8-vjeçar, Reji Mestani këto ditë erdhi nga Amerika. I pushtuar nga malli për vendlindjen, për lodrat e sidomos për balonat, i lutet gjyshit Hysen, ta ndihmojë për të ndërtuar një balonë. Gjyshi u tregua i gatshëm. Të dy e ndërtuan balonën dhe i vunë emrin “Shqiponja”.


Reji merr balonën. Rrugës shikon pajtonin e Gjonit. Afrohet dhe thotë: 

“-Xhaxhi, të lutem të hipi në pajton dhe ta ngre këtë balonë?”


-Me gjithë qejf, - ia ktheu Gjoni.


Reji hipi në pajton, shpejt perin e lëshon dhe “Shqiponja” mbi Mangalem fluturon.

Vlash Pambuku

